
ደቡብ - ኣድማዒ መደባት ልምዓት ከምእተዓመ ተገሊጹ

ኣብ ዞባ ደቡብ፡ ብውህደት 
ምምሕዳራትን ሓይልታት ምክልኻልን 
ኣብ 2024 ኣድማዒ መደባት ልምዓት 
ከምእተዓመ፡ ኣመሓዳሪ ዞባ ኣቶ 
ሃብተኣብ ተስፋጼን ብ10ን 11ን ለካቲት 
ኣብ መንደፈራ ኣብ ዝተኻየደ ገምጋም 
ገሊጹ።
እቲ መደባት፡ ገስጋስ ልምዓታዊ መደባት 

ዘደንፍዕ - ህንጸት ትሕተ-ቅርጺ ሕርሻ፡ 
ማሕበራዊ ኣገልግሎታት፡ ከምኡ’ውን 
ምርጫ ኣመሓደርቲ ከባቢን ኣካየድቲ 
ስራሕን ከምዘጠቓልል ብምጥቃስ፡ ኣብ 
ምእካብ ግብሪ ጥሪትን መሬትን ሕጋዊ 
መስርሕ ምትሕልላፍ ዋንነት ኣባይትን 
እውን ዝምስገን ስራሓት ከምእተሰላሰለ 
ሓቢሩ።
ብደረጃ ንኡሳን ዞባታት፡ ጨናፍር 

ሚኒስትሪታትን ክፍልታት ምምሕዳር 
ዞባን ኣብ ዝቐረበ ጸብጻብ ድማ፡ ኣብ 
ኩለን ንኡሳን ዞባታት ብልዑል ተሳትፎ 
ህዝብን ሓይልታት ምክልኻልን ሰፊሕ 
መደባት ምፍዋስ ማይ-ክዖታት፣ ምህናጽን 
ምጽጋንን ጽርግያታት፣ ከምኡ’ውን 
ንቕሓት ህዝቢ ኣብ ዝተፈላለየ መዳያት 
ዘበርኽ ጎስጓሳት ዘጠቓልል ኣድማዒ 

መደባት ከምእተተግበረ በሪሁ።
ብዘይካ’ዚ፡ ኣብ ደቀምሓረ፡ ጸሮና፡ 

ጋዴን፡ ሰርሓ፡ ኣምበሰተ-ገለባን በራቒትን 
ብኣስታት 10 ሚልዮን ናቕፋ ብጸሓያዊ 
ጸዓት ዝሰርሕ ቀረብ ስርዓት ማይ 
ከምእተዋደደ ተገሊጹ።
ኣኼበኛታት ድሕሪ ዘካየድዎ ዘተ፡ 

ዝተሃንጻ ዲጋታት ብድበት ንኸይመልኣ 

ቅልጡፍ መደባት ምፍዋስ ማይ 
ክዖታት ክትግበር፣ ዝተጀመረ ትሕተ-
ቅርጽታት መስርሕ ህንጸቱ ክቀላጠፍ፣ 
ጥንታዊ ኣሰራትን ቅርስታትን ንምጽናዕን 
ንምዕቃብን ዝካየድ ዘሎ ስራሓት 
ዝያዳ ክሰፍሕ፣ ከምኡ’ውን ንጥፈታት 
ስታትስቲካዊ ስርዓተ-ሓበሬታ ክምዕብልን 
ክሰፍሕን ዝብል ርእይቶታት ኣቕሪቦም።

ኣብ መወዳእታ ኣቶ ሃብተኣብ፡ ምስፋሕ 
ሕርሻዊ ልምዓት ብፍላይ ከኣ ህንጸት 
ዲጋታትን ከትርታትን፣ ምዝርጋሕ 
ትሕተ-ቅርጺ ቀረብ ማይ፣ ምሕያል 
መደባት ምግራብን ጽገና ጽርግያታትን፣ 
ከምኡ’ውን ምስፋሕ ማሕበራዊ 
ኣገልግሎታት፡ ካብ ቀንዲ መደባት ስራሕ 
2025 ከምዝዀነ ኣፍሊጡ።

ጋሽ-ባርካ - ባህላዊ ፈስቲቫል ‘ኩንድራ’ ተኻዪዱ
ኣብ ብሄረ ኩናማ ዓመታዊ ኣብ 

ምምሕዳር ከባቢ ታውዳ ዝጽምበል 
ባህላዊ ፈስቲቫል ኩንድራ፡ ኣብ ምዕቃብ 
ባህላዊ ውርሻታትን ምድልዳል ስኒትን 
ምክብባርን ዓቢ ተራ ከምዘለዎ፡ ኣብ 
መዛዘሚ ናይ’ቲ ካብ 7 ክሳብ 9 ለካቲት 
ዝተኻየደ ጽምብል ተገሊጹ።
ኣመሓዳሪ ናይ’ቲ ምምሕዳር ከባቢ - 

መሓመድ ዓጂብ ኣብ ዝሃቦ መግለጺ፡ 
ነዊሕ ዓመታት ዘቚጸረ ጽምብል ኩንድራ፡ 
ንኹሎም ፍጡራት ወቕቲ ሰላም፡ 
ጥዕናን ብርኩት ምህርትን ክገብረሎም 
ሰናይ ምንዮት ዝግለጸሉ፣ ብርሰት 
ኣግራብን እንስሳ ዘገዳምን ንምግታእ 
ማዕቀብ ዝውሰነሉ፣ ከምኡ’ውን ምስ 
ክብርታት ሕብረተሰብ ዘይከዱ ተግባራት 
ዝኽልክል ብይናት ዝሓልፈሉ - መግለጺ 
ሰናይ ዕድል ምዃኑ ኣረዲኡ።
ኣቦ-መንበር ያታዊ ባህሊ ኣብ ንኡስ ዞባ 

ጎኘ ኣቶ ዓብደልወሃብ ሱሌማን ብወገኑ፡ 
ዓመት መጸ ከም መሰጋገሪ ዓመት ዝቑጸር 
ኩንዱራ፡ ካብ 15 ክሳብ 18 ዓመት 

ዝዕድመኦም ኮተቴ ዝሳተፉሉ መግለጺ 
ብጽሕና’ውን ከምዝዀነ ብምጥቃስ፡ ናይ 

መርዓ ቈጸራን ካልኦት ወግዕታትን 
ድሕሪ’ቲ ጽምብል ከምዝካየዱ ኣብሪሁ።

ኣብ’ቲ ንኡስ ዞባ ዘይተበርበረ ሃብታም 
ባህልታትን ወግዕታትን ከምዘሎ ዝሓበረ 
ኣካያዲ ስራሕ ሓውሲ ከተማ ጎኘ 
ኣቶ የማነ መሓሪ ብወገኑ፡ ምስ ኩለን 

መሻርኽቲ ኣካላት ተወሃሂድካ ግቡእ 
መጽናዕትን ስነዳን ብምክያድ ንምዕቃቡን 
ናብ ወለዶታት ንምምሕልላፉን፡ ኩሉ 
ኣካል ሕብረተሰብ እጃሙ ከበርክት 

ተማሕጺኑ።
ዋና ዳይረክተር ክፍሊ ማሕበራዊ 

ኣገልግሎት ኣቶ ፍራንኮ ኩባባ 
ብግደኡ፡ ጽምብል ኩንድራ ምስ 
ምእታው ሓድሽ ዓመት - ብሓድሽ 
መንፈስን ራኢን ዝጽምበል ሓደ ካብ 
ዓበይቲ ያታዊ በዓላት ብሄረ ኩናማ 
ከምዝዀነ ብምጥቃስ፡ ንተራን 
ኣበርክቶን ዓበይቲ ዓድን ኣነባበርትን 
መጒሱ።
ነበርቲ ኣብ መወዳእታ፡ ቀጻልነት 

ኩንድራ ንኽወሓስ ብዕቱብ ክስራሕ 
ተላብዮም።
ምምሕዳር ከባቢ ታውዳ፡ ሓንቲ 

ካብ 12 ምምሕዳራት ከባቢ ንኡስ 
ዞባ ጎኘ ኰይና፡ ካብ ባረንቱ ንሸነኽ 
ምዕራብ 15 ኪሎ-ሜተር፣ ካብ 
ሓውሲ ከተማ ጎኘ ድማ ንሸነኽ 
ደቡባዊ ምብራቕ 15 ኪሎ-ሜተር 
ርሒቓ ትርከብ።

ሕብረተሰባት ካበይ ናበይ ሕብረተሰባት ካበይ ናበይ 
ብኸመይ?ብኸመይ?

ደቡብን ደቡብን 
ገጀረትን ናብ ገጀረትን ናብ 

መዛዘሚ መዛዘሚ 
በጺሐንበጺሐን

(መወዳእታ ክፋል)(መወዳእታ ክፋል)

ንፈንቅል ዝዓቀበ ዝዓበየ ፈንቅልንፈንቅል ዝዓቀበ ዝዓበየ ፈንቅል

   ስርሒት ፈንቅል፡ ንሰፊሕ ጎላጉል 
ሰምሃርን ወደብ ምጽዋዕን ሓራ ዝገበረ 
ስርሒት ተባሂሉ ጥራይ ዝግለጽ እንተኾይኑ፡ 
ምሉእ ስእሊን ልክዕ መረዳእታን ዝህብ 
ኣይኮነን። ኣብ ወተሃደራዊ ግጥማት፡ ደቂቕ 
መጽናዕቲ ኣካይድካ፡ ሃጓፋት መጋጥምትኻ 
መዝሚዝካ፡ ሓይሊ ኣጽዒቕካ፡ ሃንደበትነትን 
ቅልጣፈን ሓዊስካ ኣገዳሲን ስትራተጂያዊን 
ቦታ ምቍጽጻር ይከኣል እዩ። እቲ ወሳኒ 
ሕቶ ግን ድሕረኡ’ዩ ዝመጽእ። ኣብ ትሕቲ 
ቍጽጽር ዘእተኻዮ ቦታ ክትዕቅቦ ትኽእል’ዶ 
ኣይትኽእልን? ነዚ ወሳኒ ሕቶ’ዚ ኣብ ዝወሃቦ 
መልሲ ከኣ እዩ፡ ሚዛን ዓወት ዝረጋገጽ። 
ወሳኒ ዓወት ንምዕቃብ ትኸፍሎ ዋጋ እውን 
ብተዓጻጻፊ ኣብኡ ይበዝሕ።

  ምጽዋዕ ንምሓዝ ዝተኻየደ ውግእ 
እምበኣር፡ ቀዳማይ ክፋል ናይቲ ስርሒት እዩ 
ነይሩ። እቲ ዝዓበየን ወሳኒን ግጥም፡ ህዝባዊ 
ሰራዊት፡ ብስርሒት ፈንቅል ዝተጐናጸፎ ዓቢይ 
ዓወት ንምዕቃብ፡ ኣብቲ ሓድሽ ዝተመስረተ 
ግንባር ጊንዳዕ ንኣርባዕተ ኣዋርሕ ብዘይ 
እስትንፋስ ዘካየዶ ከቢድ ጥምጥም እዩ። 

   ህዝባዊ ሰራዊት ብሸሞንተ ለካቲት 1990 
ምጽዋዕ ንምሓዝ መጥቃዕቲ ኣብ ዝፈነወሉ፡ 
ምትሓዝ ምጽዋዕ፡ ነቲ ኣብ ኤርትራ ዝነበረ 
ኣስታት 150,000 ዝኸውን ካልኣይ 
ኣብዮታዊ ሰራዊት (ሁ.ኣ.ሰ.) ብምሉኡ ኣብ 
ከበባ ዘእቱ ስለ ዝነበረ፡ ስርዓት ደርግ፡ ብኡ 
ንብኡ ኣብ ግንባር ከረንን ዝተፈላለየ ከባቢታት 
ኤርትራን ኣሰሊፉዎ ዝነበረ ሓይሊ ኣኻኺቡ 
ብምምጻእ፡ ነቲ ህዝባዊ ሰራዊት ተቐዳዲሙ 
ዝዓጸዎ መስመር ኣስመራ-ምጽዋዕ ከፊቱ፡ 
ካብ ከበባ ንምድሓን ሓያልን ተደጋጋሚን 
መጥቃዕትታት’ዩ ፈንዩ። 

   ክሳብ’ቲ ምጽዋዕ ምሉእ ብምሉእ 
ኣብ ትሕቲ ቍጽጽር ህዝባዊ ሰራዊት 
ዝኣተወትሉ 16 ለካቲት፡ ጸላኢ፡ ብሸነኽ 
ደንጎሎን ሰሜናዊ ባሕሪን ዝፈተኖ 
መጥቃዕትታት፡ ስንባደን ተርባጽን ዝደረኾ 
ዕሙት ውግእ እዩ ዝነበረ። በዚ ድማ ከቢድ 
ዋጋ ከፊሉ ከብቅዕ ክሰልጦ ኣይከኣለን። 
እቲ ኩነታት ተስፋ ምስ ስኣነሉ ግን፡ 

ሃዲኡን ኣስተውዒሉን፡ ብዝተጸንዐ መገዲ፡ 
ውጥን ኣውጺኡ ክሰርሕ መደበ። ስለዚ 
ድማ፡ ኣብ ማእከል ኢትዮጵያ ዝነበሩ ክልተ 
ክፍለ-ጦራት (17ን 15ን) ከምኡ’ውን 
ስፓርታኪያድ ኢሉ ዝሰመዮም ሽዱሽተ 
ፍሉያት ብርጌዳት ኮማንዶ ብነፈርቲ ናብ 
ኤርትራ ኣምጽአ።

  ጸላኢ ኣብ ምድላዋት እናሃለወ፡ 
ብ22 ለካቲት 1990፡ ህዝባዊ ሰራዊት፡ 
ንስትራተጂያዊ ጎቦ ቢዘን ተቘጻጺሩ፡ 
ጽርግያ እምባትካላ ብምብታኽ፡ ኣብ 
ጊንዳዕ ዝነበረ ገዚፍ ሓይሊ ጸላኢ ቆሪጹ 

ንምትራፍ ብርቱዕ መጥቃዕቲ ፈነወ። 
ኣብዚ ውግእ’ዚ ኣሃዱታት ህዝባዊ ሰራዊት 
ናብ እምባትካላ ኣብ ዘገምግም ቦታታት 
ክበጽሓ’ኳ እንተ ኸኣላ፡ ጸላኢ ኣብ ቢዘን 
ብዙሕ ሓይሊ ደሪቡ ብምጽንሑ፡ ቢዘን 
ምቍጽጻር ኣይተኻእለን። በዚ ድማ፡ ህዝባዊ 
ሰራዊት ካብቲ ዝሓዞ ቦታታት ኣንሳሓበ። 

   ድሕሪ’ዚ ዘይዕዉት ፈተነ፡ ጸላኢ 
ነቲ ኩነታት ብምምዝማዝ ቅልጡፍ ጸረ-
መጥቃዕቲ ብምፍናው ካብ ቢዘን ናብ 
መስመር ባዓረዛ-ዓዲሮሶ ወሪዱ፡ ኣብቲ 
ከባቢ ንዝርከብ ስትራተጂያዊ ጎቦ ኩበ 
ተቘጻጸረ። ምትሓዝ ኩበ፡ ኣብ መስመር 
ምክልኻል ህዝባዊ ሰራዊት ከስዕቦ ዝኽእል 

ጸገማት ቀሊል ስለ ዘይነበረ ከኣ፡ ህዝባዊ 
ሰራዊት፡ ንጸላኢ ካብዚ ስትራተጂያዊ 
ቦታ’ዚ ንምልቃቕ፡ ብ25 ለካቲት ብርቱዕ 
መጥቃዕቲ ኣካይዱ፡ ንኩበ ደጊሙ 
ተቘጻጸራ። ኣብቲ ዝቐጸለ መዓልታት 
ጸላኢ ናብዚ ስትራተጂያዊ ቦታ ንምምላስ 
ተደጋጋሚ ፈተነታት ኣካየደ። ክዕወት ግን 
ኣይከኣለን። 

   ህዝባዊ ሰራዊት፡ ከም መቐጸልታ 
ስርሒት ፈንቅል፡ ገዛኢ ቦታ ተቘጻጺሩ፡ ኣብ 
ዝሓሸ ቦታ ንምዕራድ ዝገበሮ ተደጋጋሚ 
መጥቃዕትታት ብዙሕ ለውጢ ስለ 
ዘየምጽአ፡ ኣብ መወዳእታ፡ ኣብቲ ክሕዞ 
ዝኽኣለ ቦታታት ዕርድታቱ ኣደልዲሉ፡ ነቲ 
ዝስዕብ መጥቃዕትታት ጸላኢ ክምክት’ዩ 
ወሲኑ። ድሕረኡ ዝስዓበ ውግኣት ኩሉ 
ናይ ጸላኢ ወፍርታት እዩ ዝነበረ። ህዝባዊ 
ሰራዊት ብወገኑ፡ እቲ ዝተኸበበ ሰራዊት 
ምስ ማእከል ኢትዮጵያ ዝራኸበሉ ዝነበረ 
እንኮ ናይ ኣየር መስመር ንምስንኻል ካብ 
ፈለማ መጋቢት ጀሚሩ፡ ብኽልተ ኣንፈት፡ 
ማለት ካብ ከባቢ ማይ-ውዑይን ዓዲ-ሮሶን 
ኣብ ልዕሊ መዕርፎ ነፈርቲ ኣስመራ፡ ብ130 
ሚ.ሜ መዳፍዕ ቀጻሊ ደብዳባት ከካይድ 
ጀመረ።

   ስርዓት ደርግ፡ ግንባር ጊንዳዕ ኣፍሪሱ 
ናብ ወደብ ምጽዋዕ ንምምላስ፡ ካብ 
ሓደ መጋቢት ክሳብ 11 ግንቦት 1990፡ 
ብሸነኽ ዓዲ-ሮሶ፡ ደንጎሎን ሰሜናዊ ባሕሪን፡ 
ብዝተጸንዐ መገዲ፡ ውጥናት መጥቃዕቲ 
እናሓንጸጸ፡ ዝተፈላለየ ኣስማት ዘጠመቖ 
ሸውዓተ ዓበይቲ ወፍርታት ኣካየደ። እዚ 
ወፍርታት’ዚ ብጽዑቕ ደብዳብ ዝተሰነየ 
እዩ ነይሩ። ሰነዳት ጸላኢ ከምዘመልክቶ፡ 
ኣብዚ ውግኣት’ዚ መዓልታዊ ኣስታት 
5000 ቦምባታት ኩሉ ዓይነት መዳፍዕ 
(130፡ 122፡ 85፡ 76 ሚ.ሜ. ቢኤም 24፡
21) ከምኡ’ውን ልዕሊ 10,000 ቦምባታት 
ሞርታር ናብ ዕርድታት ህዝባዊ ሰራዊት 
ይትኮስ ነይሩ። ኣብዚ ንሰለስተ ኣዋርሕ 

ዝቐጸለ ምርብራብ፡ ኣስታት 3000 ተጋደልቲ 
ከምዝተሰውኡ ጸብጻባት የመልክቱ። ኣብቲ 
ካብ 8 ክሳብ 29 ለካቲት 1990 ንኣስታት 20 
መዓልታት ምጽዋዕ ንምሓዝን ረዳት ጸላኢ 
ኣብ ደንጎሎን ሰሜናዊ ባሕሪን ንምሕናቑን 
ዝተኻየደ ከም ኣካል ስርሒት ፈንቅል 
ዝውሰድ መጥቃዕትታት ዝተሰውኡ 
ተጋደልቲ 1100 ምንባሮም ኣብ ግምት 
ምስዝኣቱ፡ እቲ ኣብ ምርብራብ ግንባር 
ጊንዳዕ ዝተኸፍለ ዋጋ ክሳብ ክንደይ ከቢድ 
ምንባሩ ንምርዳእ ኣየጸግምን።  

  ኣብቲ እዋን’ቲ ጠቕላሊ ስታፍ 
ወተሃደራዊ ስርሒታት ህ.ግ. ዝነበረ 
ተጋዳላይ ስብሓት ኤፍሬም፡ ጸላኢ ኣብ 
ግንባር ጊንዳዕ ንዘካይዶ ዝነበረ ወፍርታት 
ኣመልኪቱ ከምዚ ይብል። 

“ዕላማ ናይቲ ጸላኢ ብግንባር ጊንዳዕ 
ዘካይዶ ዝነበረ ዓበይቲ ወፍርታት፡ ንምጽዋዕ 
ደጊምካ ምቁጽጻር ጥራይ ኣይነበረን። 
ኣዘዝቲ ሰራዊት ደርግ ነዚ ወፍሪታት’ዚ 
ክሕንጽጹ እንከለዉ፡ ዕላማኦም ንግንባር 
ጊንዳዕ ኣፍሪስካ ናብ ጋሕቴላይ ድሕሪ 
ምውራድ፡ ጽርግያ ዓዲ-ዕለ ተኸቲልካ 
ንሰሜን ብምግስጋስ፡ ብወገን ሮራ መንሳዕን 
ብባሕሪን ተወሳኺ ጸቕጢ ፈጢርካ 
ንሰራዊት ህ.ግ. ካብቲ ጎላጉል ከምዘይወጽእ 
ገይርካ ምሕናቕ እዩ ነይሩ። ኣብ ባረንቱ 
ዝተጠቕምሉ ስልቲ ክደግሙ እዮም 
ዝሓስቡ ነይሮም። ‘ሻዕብያ ኣብ ማሕንቖ’ዩ 
ኣትዩ ዘሎ። ካብዚኣ ሳሕል ክንመልሶ ኣለና’ 
እዮም ዝብሉ ነይሮም። በዚ ምኽንያት እቲ 
ወፍርታት፡ ብብዝሒ ዘሰለፎ ሰራዊት ኮነ 
ኣጽዋር ከቢድ’ዩ ነይሩ። ተጋዳላይ ግን 
ድልዱል ዕርዲ ኣብ ዘይብሉ፡ ጸላኢ ኣብ 
ዝቆጻጸሮ ዘይምቹእ ቦታ ኮይኑ፡ መግለጺ 
ክትረኽበሉ ዘይትኽእል ደብዳብ ተጻዊሩ፡ 
ብልዑል ጅግንነት ነዚ ገዚፍ ወፍርታት’ዚ 
ኣምኪንዎ።” 

   ህዝባዊ ሰራዊት ነዚ ብብርቱዕ ደብዳብ 
ዝተፈላለየ ዓይነት ኣጽዋራትን ነፈርቲን 
ዝተሰነየ ወፍርታት፡ ከቢድ መስዋእቲ 
እናኸፈለ ተሪሩ ስለ ዝመከቶ፡ ጸላኢ ኣብዚ 
ወፍርታት’ዚ፡ ዝኾነ ናይ ቦታ ለውጢ 
ከምጽእ ኣይከኣለን። ኣስታት 30,000 
ሰብኣዊ ክሳራ ከምዘጋጠሞ ድማ ሰነዳት 
ጸላኢ የረግጋጽ። 

   ህዝባዊ ሰራዊት ብሓያል ጽንዓት፡ 
ንወፍርታት ጸላኢ ሓምሺሹ፡ ብስርሒት 
ፈንቅል ዝተጐናጸፎ ዓወት ድሕሪ ምዕቃብ፡ 
ነቲ ጸላኢ ብሸነኽ ግንባር ጊንዳዕ ዝገብሮ 
ዝነበረ ቀጻሊ ጸቕጢ ንምፍኳስ፡ ገለ ክፋል 
ኣሃዱታቱ ናብ ደቡብ ብምንቅስቓስ፡ 
ብ24 ሚያዝያ 1990 ንመስሓል ወደ-ከለን 
ሰንዓፈን ኣጥቂዑ ብምቍጽጻር፡ ንጽባሒቱ 
25 ሚያዝያ ከስከሰ ኣጥቂዑ ንዓዲ-ቐይሕ 
ሓራ ኣውጺኡ ክሳብ ድግሳ ገስገሰ። 

  በዚ መጥቃዕትታት’ዚ ዝተሰናበደ 
ጸላኢ፡ ኣብ ግንባር ጊንዳዕ ኣሰሊፉዎ ካብ 
ዝነበረ ገዚፍ ዓቕሚ ናብ ደቡብ ከንቀሳቕስ 
ተገደደ። ድግሳ ንምምላስ ድማ፡ ኣብ 
ክፍላ ግንቦት፡ ኣብ ልዕሊ ህዝባዊ ሰራዊት 
ተደጋጋሚ ጸረ-መጥቃዕትታት ኣካየደ። 
እንተኾነ፡ ብተሪር መኸተ ህዝባዊ ሰራዊት 
ፈተነታቱ በርዒኑ ኣብ ምክልኻል ኣተወ። 
ብድሕሪ’ዚ ህዝባዊ ሰራዊት ኣብ መወዳእታ 
ግንቦት መጥቃዕቱ ብምቕጻል፡ ብሰለስተ ሰነ 
1990 ንሰገነይቲ ተቘጻጺሩ ክሳብ ኣፈልባ 
ብምግስጋስ ኣብ ኣፍ ደገ ደቀምሓረ 
ዓረደ። በዚ ድማ እቲ ሓድሽ ግንባር 

ደቀምሓረ ተመስረተ። ድሕሪ’ዚ ጸላኢ 
ምሉእ ብምሉእ ኣብ ምክልኻል ተሓጺሩ 
ተረፈ። 

   እዚ ኩሉ ብርቱዕ ግጥማት እምበኣር፡ 
ንዓወት ስርሒት ፈንቅል ዝዓቀበ ዝዓበየ 
ፈንቅል እዩ። ድሕሪ ስርሒት ፈንቅልን 
ዓወት ፈንቅል ንምዕቃብ ዝተኻየደ ሓያል 
ምርብራብን ጸላኢ ኣዝዩ ስለ ዝተዳኸመ 
ሓርነት መላእ ሃገር፡ ኣብ ሓጺር ግዜ 
ከም ዝረጋገጽ ርኡይ ኮነ። ንሓይሊ 
ጸላኢን ናይ ምግባር ዓቕሙን ብደቂቕ 
ዝገምገመ ህዝባዊ ሰራዊት ከኣ፡ ካብ 
ክፍላ ለካቲት 1991 ጀሚሩ፡ ሓደ ክፋል 
ካብ ዓቕሙ ናብ ደንከል ብምንቅስቓስ 
ንወፍሪ ደንከል ተተሓሓዞ። ጎኒ ጎኒ’ዚ 
ድማ ኢህወደግ ኣብ ማእከል ኢትዮጵያ 
ዘካይዶ ዝነበረ መጥቃዕትታት ንምጥንኻር፡ 
ሓደ መካናይዝድ ብርጌድን ኮማንዶ 
ቦጦሎኒታትን ናብ ኢትዮጵያ ልኣኸ። 

   ኣብቲ ዝቐጸለ ኣዋርሕ፡ ኣብ መሬት 
ደንከል ህዝባዊ ሰራዊት ኣብ ዝተፈላለየ 
ከባቢታት ሰፊሩ ዝነበረ ሰራዊት ጸላኢ 
እናጸራረገ፡ ንዓሰብ ተገምገመ። ድሕሪ’ዚ፡ 
ኣብ ግንባር ደቀምሓረ ዝነበረ ህዝባዊ 
ሰራዊት ናይ መወዳእታ መጥቃዕቱ 
ብምፍናው፡ ኣብ ግንቦት 1991 ግንባር 
ደቀምሓረ ኣፍሪሱ ኣስመራ ኣተወ። 
ብ27 ግንቦት 1991 ድማ ብደንከል ዝነበረ 
ህዝባዊ ሰራዊት ወደብ ዓሰብ ብምቍጽጻር፡ 
ሓርነት መላእ ኤርትራ ኣበሰረ። እቲ ኣብ 
ኢትዮጵያ፡ ኣብ ጎኒ ሓይልታት ኢህወደግ 
ተሰሊፉ ካብ ባህርዳር ጀሚሩ ኣብ ቀጻሊ 
ውግእ ተጸሚዱ ዝነበረ ክፋል ህዝባዊ 
ሰራዊት ከኣ፡ ብ28 ግንቦት 1991 ምስ 
ሓይልታት ኢህወደግ ብሓባር ኣዲስ ኣበባ 
ብምእታው ንጉዕዞ 30 ዓመት ሓርነታዊ 
ቃልሲ ኤርትራ መኸተምታ ገበረሉ።

ምንጪ፦ ምንጪ፦ 
ዛንታታት ተመኩሮ ገድሊ ቅጺ - 3 ዛንታታት ተመኩሮ ገድሊ ቅጺ - 3 

‘ፈንቅል’ ‘ፈንቅል’ 
መእተዊ ጽሑፍ ብሰለሙን በርሀመእተዊ ጽሑፍ ብሰለሙን በርሀ

ስርሒት ፈንቅል  
 ““ስርሒት ፈንቅል፡ በሪ ምሉእ ሓርነት ዘርሓወ፡ መግዛእቲ ፍርቂ ዘመን ዝፈንቀለ፡ መስተንክር ስርሒት ፈንቅል፡ በሪ ምሉእ ሓርነት ዘርሓወ፡ መግዛእቲ ፍርቂ ዘመን ዝፈንቀለ፡ መስተንክር 

ጅግንነታዊ ፍጻመ እዩ”ጅግንነታዊ ፍጻመ እዩ”    ፕረዚደንት ኢሳይያስ ኣፈወርቂፕረዚደንት ኢሳይያስ ኣፈወርቂ
   ኣብ ዝሓለፈ ክፋል ናይዚ ጽሑፍ’ዚ፡ ቀቅድሚ ስርሒት ፈንቅል ዝነበረ ኩነታት፡ 

ዓቕሚ ወገንን ጸላኢን ዘነጻጽር ኣሃዛት፡ ከምኡ’ውን ስርሒት ፈንቅል ንምትግባር 
ዝተሳእለ ውጥን ብዝርዝር ድሕሪ ምቕራብ፡ ክሳብ’ቲ ህዝባዊ ሰራዊት ንዝበዝሕ 
ክፋል ወደባዊት ከተማ ባጽዕ ዝተቘጻጸረሉ ውዕሎ ቀዳሞት ሰለስተ መዓልታት 
ብሰፊሑ ገሊጽና ነይርና። መቐጸልታኡ ይስዕብ።

ሰዓት	     መደብ
12፡00	   ሃገራዊ መዝሙር
12፡02	   ፍኖተ-ሂወት
12፡30	   ዜና (ትግርኛ)
12፡50	   ዜና ስፖርት
12፡55	   መደብ ቡያ
13፡30	   ዜና (ዓረብ)
13፡45	   ወግዓዊ ስነ-ስርዓት               	

	   ስርሒት ፈንቅል 
16፡05	   ናትራን (1ይ ክፋል) 
17፡00	   ዜና (ትግርኛ)                                                                       
17፡15	   ካብ ሰነዳት
17፡30	   ዜና (ዓረብ)                                                                            
17፡40	   ናትራን (2ይ ክፋል)
19፡10	   ፊዮሪና             
20፡00	   ዜና (ትግረ)
20፡15	  ተኸታታሊት ፊልም ዕርፊ
21፡00	   ዜና (ትግርኛ)
21፡25	   ፊልም ፈንቅል 
22፡00	   ዜና (ዓረብ)
22፡15	   ካብ ጸጋታት ባሕርና
22፡30	   ዜና (እንግሊዝ)
22፡40	   እትመት ሲት-ኮም

ሎሚ ኣብ ERI-TVብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ
 ብርሃነ ምሕረትኣብ

ምክትል ኣሰናዳኢ
ዓብደልቃድር ኣሕመድ

ቍ.ስ 116266 / 201820 (256)

ቦርድ ምስንዳእ
ዮሴፍ ሃይለማርያም

ምሉእብርሃን ሃብተገብርኤል

ተስፋኣለም የማነ

ቍ.ስ 201820 (250) 
ፋክስ. 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ.163471-07588045

ምልክታ 
ቍ.ስ. 125013 - ቍ.ሳ.ጶ. 1284

ለይ-ኣውት
ፍርቱና ኤፍሬም        ትንሱእ ፍስሃየ 

 ሓበን ገብረኣምላኽ        ሰሎሜ ኣፈወርቂ

ሳምራዊት ሃብተ

ዓንዶም ግርማይ (ወዲ-ደረስ)ዓንዶም ግርማይ (ወዲ-ደረስ)

ኩባንያ ዓንበርበብ፡ ኣብ ምሕያል ዓቕሚ ኣባላቱ ይሰርሕስእሊ፦ ዮውሃንስ መብራህቱ

መምሃሪት ሞዴል መኪና

ኣቶ ግርማይ ኣብርሀ

   ኩባንያ ዓንበርበብ፡ ኵሎም ኣባላቱ 
ዝተሳተፍዎ ብ7 ለካቲት 2025 ገምጋም 
ስራሕ ዓመተ 2024 ኣካይዱን ኣብ ውጥን 
መደባት ስራሕ 2025 ዘትዩን። ፈለማ 
ናይ እንቋዕ ደሓን መጻእኩም ቃል፡ ብዋና 

ኣካያዲ ስራሕ ናይ’ቲ ትካል ኣቶ ግርማይ 
ኣብርሀ ቀሪቡ። ኣቶ ግርማይ ቀጺሉ፡ 
መስርሕ ትግባረ ዕማማት ዝሓለፈ ዓመት፡ 
እቲ ትካል፡ ብዛዕባ መሸጣን ኣታዊታትን፣ 
ንኽዕመሙ ተታሒዞም ዝነበሩ መደባት፣ 
ዝተተግበሩን ዘይተተግበሩን ዝተዋህቡ 
ኣገልግሎታት፡ ዝነበሩ ብድሆታት...ወዘተ 
ጸብጻብ ኣቕሪቡ። 
   ኣቶ ግርማይ ኣብ ጸብጻቡ፡ ምሕደራ 

ምጽፋፍን ደረጃ ምትሓዝን፣ ኣብ ነፍሲ-
ወከፍ 4 ወርሒ ብመሰረት መቈጻጸሪ ውልቀ-
ገምጋም ሰራሕተኛታት ምክያድ፣ መደባት 
ስልጠና ምስኣልን ምትግባርን፣ መርሓ-
ስራሕ ዓንበርበብ ሼር ካምፓኒ ብዝሓየለ 
መልክዑ ምቕጻል፣ ምዕቃብን ምምስራሕን 
ሓበሬታ ዲጂታላዊ ምግባር፣ ዘሎ መቕረቢ 
ጸብጻብ ምምሕያሽ፣ ቅነ-ጋንታዊ ስራሕ 
(ካይዘን፡ ድሕነት) ብዝተወደበ መልክዕ 
ምክያድ፣ ሃገራዊ ኣበርክቶ ኣብ ተክኒክ 
ተሽከርከርቲ ምዝያድ፣ ውልቀ-ገምጋም 
ናይ ሰራሕተኛታት ምክያድ፣ ምሕያል 
ምሕደራ ክፍሊ ሰርቪስ ቶዮታ ዝብሉ 
ውጥናት ስራሕ’ቲ ትካል ዝሓለፈ ዓመት 
ምንባሮም ኣረዲኡ።       
   ዝተተለሙ ዕማማት ብመንጽር 

ትግባረኦም ብምዝማድ ኣብ ዘቕረቦ ጸብጻብ 
ድማ፡ ካብ (2023-2025) ናይ ሰለስተ ዓመት 
ውጥን ንግዲ ምክያድ ሓደ ንጥፈት’ዩ 
ነይሩ። ኣብ’ዚ መዳይ፡ ኣብ’ቲ ትካል 
ከም ባህሊ ተራዒሙ ዝስርሓሉ ብውጥን 
ምስራሕ’ዩ። ነቲ ዝተወጠነ ብመቓን 
ናይ ግዜ ምትግባርን ምግምጋምን’ውን 
ይስርሓሉ እዩ። ነዚ ብግቡእ ንምትግባር፡ 
ኣብ 2000 ዓ.ም ዝፈለመ ንተኸታታሊ 8 
ግዜ ንርሑቕ ዝዓለመ ውጥን ተሓንጺጹን 
ተተግቢሩን። ትግባረ ብመሰረት ዝተሓንጸጸ 
ናይ 3 ዓመት ውጥን ንግዲ ዓንበርበብ ሼር 
ካምፓኒ  ንምርግጋጽ ድማ፡ ኵለንትንኣዊ 
ገምጋማት ተኻይዱን ውጽኢቱ ኣድማዕን 
ኣዕጋብን ነይሩን።   
   ውልቀ  ገምጋም ሰራሕተኛታት ኣብ 

ዝቐረበ ጸብጻብ፡ ንሰራሕተኛታት ሓደ ትካል 
ብቑዕ መዐየሪ ተጠቒምካ ምግምጋሙን 
ሚዛን ምሃቡን ኣገዳሲ እዩ። እዚ ድማ 
ኣፍራይነት ንምስሳን፣ ሞራል ንምዕባይ፡ 
እምነት ንምህናጽን ዝምድና ንምድልዳልን 
ይሕግዝ። ዓንበርበብ ከኣ፡ ካብ 2006 
ጀሚሩ ኵሎም ኣባላትን ሓለፍትን ክምዘኑ 
ጸኒሖም። እቲ መምዘኒ 3 ደረጃታት ዘለዎ 
ኰይኑ፡ ቀዳማይ፡ ናይ ሓለፍቲ ክፍልታት፣ 
ካልኣይ፡ ናይ ማእከሎት ሓለፍቲ፣ እቲ 
ሳልሳይ ድማ፡ ናይ ተራ ሰራሕተኛታት’ዩ። 

መስርሕ ምምዛን ሰራሕተኛታት ዓንበርበብ 
ሎም ዓመት ከኣ፡ ኣብ መስርሕ ይርከብ - 
ብመሰረት ሓበሬታ ኣቶ ግርማይ።
   ካልእ፡ ጸብጻብ ዓመታዊ ኦዲት ንብረት 

ናይ’ቲ ትካል ዝምልከት’ዩ ቀሪቡ። ዝነበረን 
ዘሎን ንብረት ብምቚጻር፡ ኣተዓሪቕካ 
ጸብጻብ ምዕጻው ሓደ ካብ ልሙድን 
ብጽፈት ክካየድ ዝጸንሐን ዕማም ናይ’ቲ 
ትካል’ዩ። ተመኩሮን ተገዳስነትን ኣባላት 
ተደሚርዎ ድማ፡ ብጽፈት’ዩ ዝካየድ። 
ኣብዚ ዓመት’ዚ እውን ከም ኵሉ ዓመታዊ 
ዝካየድ፡ ብጽፈት ተተግቢሩን ውጽኢት 
ትግባረኡ ጽፉፍ ምንባሩን ተገምጊሙ። 
ካልእ ንስልጠና ብዝምልከት’ውን፡ ኣብ 8 
ዓውዲታት 19 ናይ ምሕደራ ዝርከብዎም 
67 ኣባላት ቴክንሻናት ሰልጢኖም። እቲ 
ስልጠና ካይዘናዊ ሓሳባት ምትግባር 
ኰይኑ፡ ኣብ ዝሓለፈ ዓመት ነቶም ዝቐረቡ 
ካይዘናዊ ሓሳባት፡ ፈጠራን ሰንዓን ኣብ 
ባይታ ንምትግባር ተሰሪሑን ዓመታዊ 

ገምጋም ካይዘን ሰርክል ተኻይዱን።
  ዓንበርበብ፡ ሃገራዊ ኣበርክቶ ኣብ 

ቴክኒክ ንምዕዛዝ፡ ኣብ 2024 ዓመት’ውን 
ከም ወትሩ ንኻልኦት ትካላት ንምሕጋዝ 
ዘካይዶም ንጥፈታት ቀጺልዎ። በዚ 
መሰረት፡ ንኣህጉራዊ መዓርፎ ነፈርቲ ን4 
ወርሒ ዝቐጸለ 20 ምኩራት ቴክንሻናት 
ኣባላቱ ኣሰልጢኑሉ። ንሓይሊ ባሕሪ 
ኤርትራ’ውን ን10 ምኩራት ቴክኒሻናት 
ናይ 6 ወርሒ ዝለዓለ ቴክኒካዊ ስልጠና 
ተሽከርከርቲ ብግብርን ክልሰ-ሓሳብን ናይ 
ኣሰልጠንቲ ስልጠና ሂቡ። ከምኡ’ውን 
ንዅሉ ስርዓታት መኪና ዝሓቘፈት ኣብ 
ቴክኒክ ደገፍ እትገብር ንመምሃሪ እተገልግል 
መኪና ከምኡ ድማ፡ ንኣሰራርሓኣ ዝገልጽ 
ብትግርኛ ዝተዳለወ ስእሊታት ዘካተተት 
26 ገጻት ዘለዋ መጽሓፍ ኣዳልዩ ኣረኪቡ። 
  ሓደ ትካል፡ ኣብ ኣካይዳኡ ዕብየትን 

ለውጢን ንኸመዝገብ፡ ሓርኰትኰት ዝብሉ 
ጻዕራማት ሰራሕተኛታት የድልዩዎ። ኣብ 

ርእሲ’ዚ፡ ኣብ መንጎ ሰራሕተኛታት ፍቕሪን 
ናይ ስራሕ ውህደትን ምህላው፡ እቲ ትካል 
ክዓቢ ኣንፈት መገዲ ዓወት ክሕዝን ካብ 
ዝሕግዙ ረቛሒታት’ዮም። ዓንበርበብ 
ድማ፡ ደረጃ ዕብየት ኣባላት ሰራሕተኛታቱ 
ንምዕዛዝ፡ በብእዋኑ ስልጠናታት ኣብ 
ምሃብ ይጽዕት። ነዚ ሽቶ ንምውቃዕ፡ ካብ 
ዝውድቦም ሓደ ካይዘናዊ ስልጠናታት’ዩ። 
ንጥፈታት ካይዘን፡ ካብ 2009 ዓ.ም ጀሚሩ፡ 
ብዝተፈላለየ ኣወዳድባን ኣገባባትን ከሰላስል 
ምጽንሑ ሰነዳቱ የመልክቱ። ዓንበርበብ ካብ 
2022 ጀሚሩ ኣብ ኣሰራርሓኡ ዝሕግዞ 
ወፍሪ ቅነ-ካይዘን ወዲቡ ክሰርሕ ዝጸንሐ 
እዩ። ኵሉ ኣባል’ቲ ትካል ድማ፡ ንትሕዝቶን 
ትርጉምን ቅነ-ካይዘን ዘንጸባርቕ ስልጠና 
ክቐስም ጸኒሑን ኣሎን።    
     ኣምር ፍልስፍና ካይዘን ከምዝሕብሮ፡ 

ዕላማ ቅነ-ካይዘን፡ ንዝበረኸ ውጽኢት 
ኣፍልጦኻ ብምዕዛዝ፡ ከይሰልከኻ ምስራሕ 
ዝብል እዩ። ብቐንዱ’ውን፡ ዕላማ ካይዘን፡ 

ኣፍልጦ ኣምር ፍልስፍና ካይዘናኣዊ 
ኣሰራርሓ ኣብ ኣባላት ኣስሪጽካ፡ መንፈስ 
ሰራሕተኛታት ብኸምኡ ከምዝቃነን 
ኣብ ትካል ባህላዊ ኣገባባት ኣተኣታቲኻ 
ብቐጻሊ ከም ዝስርሓሉን ንምግባር’ዩ። 
ዓንበርበብ ከኣ ነዚ ፍልስፍና ተኸቲሉ 
ዕለታዊ ዕማማቱ ዘሰላስል ሃገራዊ ትካል’ዩ። 
ብተወሳኺ፡ ኣብ’ቲ ትካል ዝኽሰቱ ግድላት፡ 
ብተሳታፍነት ንቕሓት ሰራሕተኛታት 
ፍታሕ ምምጻእ፣ ሰራሕተኛታት ብቐጻሊ 
ንኽዋስኡ መብጽዓ ከም ዝኣትዉ 
ምግባር፣ ንቅነ ካይዘን ዘንጸባርቑ ዝተፈላለዩ 
ንጥፈታት ምክያድን ኣብ ዝብሉ ኣምራት 
ኣተኲሩ ይዓዪ። 
 ኣብ’ቲ ኣጋጣሚ፡ ካብ 2022 ክሳብ 

2024 ኣብ ዝነበራ ዓመታት ንመደብ 
ትግባረ ቅንያት ካይዘን ዝገልጹ፡ 
ሰራሕተኛታት ዓሚቚ ኣፍልጦ ፍልስፍና 
ኣገባብ ኣሰራርሓ ካይዘን ንኸሕድሩ ከቢድ 
ጻዕሪ ከም እተኻየደ ዘነጽሩ ብርክት ዝበሉ 

ካይዘናዊ ጸብጻባት ቀሪቦም። 
 ዓንበርበብ፡ ገለ ካብቶም ኣብ 

ቅነ-ካይዘን ክዓሞም ዝወደቦም 
ስልጠናታት፡ ኵሉ ኣባል ትካል 
ኣብ ስልጠና ክሳተፍ፡ ቅድሚ 
ሕጂ ዘካየዶም ካይዘናዊ 
ንጥፈታት ብዕቱብ ምግምጋም 
እዩ። ከምኡ’ውን ሰራሕተኛታቱ፡ 
ነቲ ንቅነ-ካይዘን ዘንጸባርቑ 
ብጒጅለታት ተወዲቦም፡ ኣብ 
ኣሃዱኦም ኰነ ክፍሎም ክመሓየሽ 
ዘለዎ ኣሰራርሓ ክዝትዩ እዩ። 
ውጽኢት ዘተኦም ድማ ኣብ 
ናይ ሓባር ኣኼባ ክቐርቡን ተመክሮ 
ክለዋወጡን። ፍታሕ ዘይተረኽቦም 
ፍሉያት ግድላት፡ ካብ ዝተፈላለዩ ክፍሊታት 
ናይ’ቲ ትካል ጒጅለ ክኢላታት ብምቛም፡ 
ከም ዝፍትሑ ምግባር’ዩ። ብኣገባብ ካይዘን 
ዝተዓወተ ክስረሓሉ ዝተወሰነ ንድፊ ስራሕ 
ተራዒሙ ብግቡእ ክስነድን ንግብራዊ 
ስራሕ ዝተራዕሙ ብሉጻት ሓሳባት 
ድማ ተመምዮም ክተባብዑን ዝብሉ 
ይርከብዎም።   
ኣብ ወፍሪ ቅነ-ካይዘን ዝተዋህቡ ካይዘናዊ 

ስልጠናታት፦ 
•ትርጉምን፡ ታሪኻዊ ኣበጋግሳ፡ 

ኣመዓባብላ፡ ኣገዳስነትን ረብሓታትን 
ካይዘን። 
•ካይዘን ብኸመይ ይትግበር፡ ስለምንታይ 

ካይዘን ነተኣታቱ፡ ስርዓትን ኣገባብን ካይዘን 
ብግቡእ ንኽሰርሕ ክማልኡ ዘለዎም 
መምርሒታት።
•ተመኩሮ ካይዘን ኣብ ኩባንያ ቶዮታ፡ 
•ኣብ ሃገርና ካይዘን ኣብ ቦታ ስራሕ 

ብኸመይ ክንሰርሓሉ ንኽእል? ትግባረኡ 
ኣብ ዓንበርበብ ሼር ካምፓኒኸ? ዝብሉ 
ነይሮም።    
ኣብ ቅነ-ካይዘን፡ ስልጠናታት ጥራይ 

ዘይኰኑ፡ ንዝተዓምሙ ንጥፈታት ካይዘን 
ዝግምግሙ ዓውደ-ዘተታት እውን 
ተኻይዶም’ዮም። ስልጠና ቅነ-ካይዘን፡ 
ጒጅለታት ካይዘን ብምቛም’ዩ ተኻይዱ። 
ኣቃውማ ጒጅለታት ከኣ፡ ኣባላት’ቲ ትካል 
በበቲ ተዋፊሮም ዝነጥፉሉ ኣሃዱን ክፍልን’ዩ 
ተወዲኑ። በዚ መሰረት፡ ፈጠራዊ ሓሳብ 
ብቐሊሉ ዝትግበረሉን ዝቐለለ መፍትሒ 
ጸገማት ብዝውሓደ መጠን ዋጋ ክስረሓሉን፡ 
ከምኡ ድማ ብኽነታት ዝውገድሉ 
… ወዘተ ዝብሉ ሓሳባት ቀሪቦምን ዘተ 
ተኻዪዱሎምን። ኣብ ምምሕያሽ ዝጸንሐ 
ኣገባብ ኣሰራርሓ ዝሕግዙ ብርክት ዝበሉ 
ፈጠራን ሰንዓን ሓሳባት’ውን ቀሪቦም። 
ከከም ተፈጻምነቶም ክትግበሩ ምዃኖም 
ድማ ኣብ’ቲ ኣጋጣሚ ብመማዪት ኮሚቴ 
ዝቐረበ ጸብጻብ የረድእ።  
   ጸብጻብ ኮሚተ ቅነ-ካይዘን ካብ 2022 

ክሳብ 2024 ከምዘመልክቶ፡ ንመስርሕ 
ምመያ ኣስታት 200 ሓሳባት ቀሪቦም። 
ገለ ካብ’ቶም ሓሳባት፡ ኣብ መወዳእታ 
ሕዳር 2022 ውሳነ ዝተዋህበሎም ነይሮም። 
በዚ መሰረት እቶም ዝፍጸሙ ክፍጸሙ፣ 
ክፍጸሙ ዘይክእሉ ድማ ተጸኒዖም 
ውሳነ ተዋሂብዎም። ብመሰረት መምዘኒ 
ረቛሒታት ድማ፡ ኣብ ምሕደራ ተጀሚሩ 
ዘቋርጽ ኣገባብ ኣሰራርሓ፡ ቀጻልነቱ 
ንምውሓስ ዝሕግዝ ስርዓተ ምሕደራ 
ምትእትታው፣ ኣብ ደገ ወሲድካ ዝግበር 
ዝነበረ ቸንትራለ ሞቶርሳይክል፡ መሳርሒት 
ብምስናዕ ኣብ ውሽጢ’ቲ ትካል ከም 
ዝስራሕ ምግባር፣ ቬትሮ ናይ ቅድሚት 

መኪና ንምግጣም ዘሸግር ዝነበረ፡ ብቐሊሉ 
ብሓደ ሰብ ንኽግጠም ዝሕግዝ መሳርሒ 
ምስናዕ፣ ዝተባላሸወ ካምብዮ መኪና ድሕሪ 

ጽገና ኣብ መኪና ገጢምካ ኣብ ክንዲ 
ምፍታሽ፡ ኣብ መሬት ከሎ እተረጋግጽ 
መሳርሒ ምምሃዝ፣ ዝተበላሸወ ሞቶሪኖ 
መኪና፡ ጽገና ድሕሪ ምግባር ኣብ መኪና 
ሰቒልካ ምፍታን፣ ኣብ መሬት እንከሎ 
ጉድለት ከምዘለዎን ዘይብሉን እትሕብር 
መሳርሒ ምስናዕ፣ ኣብ ግዜ ምሕዳስ 
ሞቶረ ብዝቐለለ እተሳልጥ መሳርሒ 
ምምሃዝ፣ ኣብ ጽገና ዝኣተወት መኪና፡ 
ህልዊ ኵነታት ደረጃ ምትዕርራይን ቦታን 
እትሕብር መሳርሒት ምስናዕ፣ ጸሓያዊ 
ጸዓት ብምጥቃም መመቚ ማይ መሕጸቢ 
ሰብነት እተገልግል ኣቕሓ ምስናዕ ዝብላ 
10 ብሉጻት ሕጹያት ሓሳባት ቀሪበን። 
ብተወሳኺ፡ 8 ብኻልኣይ ደረጃ ዝተሰርዓ 
ሓሳባት ነይረን። ኣብ ርእሲ’ዞም ዝተዘርዘሩ 
ሓሳባት፡ መዕጸፊ ላሜራ፡ ሰንሰር መኪና፡ 
ምሕዳስ ክፍሊ ስልጠና፡ መጽቀጢት 
ካሊፐር ፍሬኖ...ወዘተ ዝብላ ካልኦት 7 
ድሒረን ዝቐረባ ሓሳባት ምንባረን’ውን 
ኣብ’ቲ ኣጋጣሚ በሪሁ። 
ኣብ መወዳእታ፡ ዝቐረቡ ሓሳባት 

በብደረጃኦምን ግዜኦምን ክትግበሩ፣ 
ክፍጸሙ ዘይክእሉ ተጸኒዖም ውሳነ 
ክወሃቦም ብዝብል ሓሳብ፡ ንዝተሓርያ 
ብሉጻት ሓሳባት ዘቕረቡ ናይ ኣፍልጦ 
ወረቐት ምስክር ካብ ኢድ ዝተፈላለዩ 
ሓለፍቲ ናይ’ቲ ትካል ተቐቢሎም። 
ካይዘን፡ ከም ኣምር ሰፊሕ፡ ንምትግባሩ 

ድማ ሞያን ጥበብን ዝሓትት ውርጹጽ 
ኣገባብ ስራሕ’ዩ። ጥበብ ዘድልዮ ክኸውን 
ዝኸኣለሉ ምኽንያት፡ ሰባት ንትዕድልቲ 
ፈጠራውነቶምን ብልሖምን ተጠቒሞም፡ 
ዝያዳ ኣፍረይቲን ሃነጽቲን ከም ዝዀኑ 
ስለ ዝገብር’ዩ። እዚ ክኸውን ዝኽእል ግና፡ 
ሰባት ዘማእከለ ኣሰራርሓ ምኽታል የድሊ።
   ተደጋጊሙ ከምዝተገልጸ፡ ኣገዳስነትን 

ረብሓን ካይዘን ብዙሕ’ዩ። ሓደ ካብኡ፡ ቀጻሊ 
ዝግበር ናኣሽቱ ምምሕያሽ፡ ተደማሚሩ ዓቢ 
ረብሓ ዘምጽእ እዩ። ከም ውጽኢት ናይ’ዚ 
ድማ፡ ፍርያምነትን ፍርያትን ሓደ ትካል 
የዕቢ፣ ዓይነትን ብሉጽነትን የመሓይሽ፣ 
ድሕነት የውሕስ፣ ወጻኢታት የጕድልን 
ዕግበት ዓሚል የውሕስን። ኣብ ስራሕ 
ዝኽሰት ብኽነታት የጉድል። ቅርጡው 
ኣጠቓቕማ ቦታ፡ ብሉጽ ፍርያት፡ ዕብየት 
ፍርያት፡ ውሕሉል ኣጠቓቕማ ርእሰ-
ማል የመሓይሽ። ከቢድ ወጻኢታት 
ኣዋፊርካ፡ ለውጢ ምምጻእ ኣብ ክንዲ 
ምፍታን፡ ካይዘን ተጠቒምካ፡ ኣብ ፈጠራዊ 
ወፍሪ ብምትኳር፡ በብእዋኑ ሽግራት ኣብ 
ምፍታሕ ዓቢ ለውጢ ከተምጽእ ይገብር። 
ኣገባብ ኣሰራርሓ ካይዘን እትኽተል ሓንቲ 
ትካል፡ ሰራሕተኛታት ኣብ ውጽኢት 
ስራሖም ዕጉባትን ሕጉሳትን ኰይኖም 
ክጐዓዙ እውን የኽእሎም።

ንግሆ እዩ፣ ቅድሚ ኵላቶም 
ተመሃሮ፡ ናብ ቀጽሪ ቤት ትምህርትና 
በጻሕና። እናዕለልና ብቐጥታ ናብ 
ሜዳ ሰልፊ ኣቕናዕና። ብዘይካ 
ሓደ ቀዲምና ናብቲ ቦታ ዝበጽሐ 
ተመሃራይ ኣይነበረን። 

ሚካል ካብታ ናይ መወዳእታ 
መጠንቀቕታ ዝተዋህበታ ዕለት፡ ኣብ 
ቀጽሪ ቤት ትምህርትና፡ ብሽግለታ 
እናዘወረት፡ ኤር ፎን ምጥቃምን 
ሙዚቃ ምስማዕን ኣቋሪጻ እያ። 

ባንዴራ ንኽትስቀል ዓሰርተ ደቒቕ 
ጥራይ እዩ ተሪፉዋ። ተመሃሮን 
መምህራንን ናብቲ ዝነበርናዮ ቦታ 
ተኣከቡ። ኣብ ምስቃል ባንዴራ 
ዝቕድመና ተመሃራይ ዳርጋ የለን። 
ብዳይረክተር፡ ተቘጻጻራይ ተመሃሮን 
መምህራንን ፍሉጣትን ፍቱዋትን 
ኢና። ናይ መወዳእታን ሳልሰይትን 
ፊስካ ተነፍሐት። ካንሸሎ ተዓጽወ። 

“መጺኣ መጺኣ፡” ኣሕሾዅሸዀት 
ፌሩዝ። ንእኣ ብኣዝዩ ትሑት 
ድምጺ ዝተዛረበት መሰላ። 

“ክትጽልኣኒ ጓላ … ክፍእቲ፡
” ወሰኸት ዘረባ ፌሩዝ። ብስንባደ 
ኵላትና ብሓባር ንፌሩዝ ጠመትናያ። 
ብዓይንና’ውን ገናሕናያ።

“ክፍእትስ ኣይኮነትን፡” ተቓወመታ 
ሄለን። ብዙሕ ግዜ ኣይሰማምዓን 
እየን።

“ብዓይንኺ ዶ?” ተገሪጫ 
መለሰትላ ፌሩዝ። ንደቀቕቲ ዓይኒ 
ሄለን ወትሩ ምስ ነቐፈተን እያ። 

“ብዓይነይ እምበር ብዓይኒ መን 
ድኣ?” ሓተተታ ሄለን። ሄለን ሓንቲ 
ካብተን ንቤት ትምህርትና ወኪለን 
ኣብ ክርክርን ክትዕን ዝሳተፋን 
ብደረጃ ሃገር ትሽለም ተመሃሮ እያ። 

ንፋሽን ሸው ምርኩስ ዝገበረ 

“መን እያ ጽብቕቲ?” ዝብል 
ንክርክርን ክትዕን ቀሪቡ ነይሩ። 
ሄለን፡ “መልክዕ ብዓይኒ ጠማቲ እዩ። 
ኵለን ደቀንስትዮ ጽቡቓት እየን። 
ጽቡቕ ትሓስብን ጽቡቕ ትሰርሕን 
ንምዕባለ ትነብርን እያ መልክዐኛ። 
ካብ ግዳማዊ’ውን ውሽጣዊ ጽባቐ 
እዩ ዝምረጽ። ጽቡቕ ተግባር 
ድኣ እምበር ጽቡቕ መሸፈኒ፡ ካብ 
መኽደኒ ሓሊፉ ዝጠቕሞ የብሉን። 
ሬሳ ዘሕድር መቓብር ክጽብቕ 
ይኽእል እዩ፡” ብዝብል ምጒት 
ኣድናቖት ረኺባ። በቲ መደረ 
ዘይተሓጐሰ ተመሃራይን ዘየጣቕዓላ 
መምህርን ኣይነበረን።

ፌሩዝ፡ ንሰብ ብቓሉ ናይ ምሓዝ 
ልምዲ ኣማዕቢላ ነበረት። 

“እወ መልክዕ ብዓይኒ ጠማቲኡ 
እዩ። ግን…፡” ሄለን ደጊማ ነታ 
ፌሩዝ ዝበለታ ቃል ኣራጐደታ።

“ግን ኣይትወስኽላ። ብዓይነይ 
ጽብቕቲ ኣይኮነትን እብለኪ ኣለኹ፡
” ስምዒት ዝተሓወሶ ኣዘራርባ ካብ 
ምዝራብ ኰለፈታ። ኣብ ፌሩዝ 
እናሓደረ ዝሕድሰና ባህሪ ካብ 
እንዕዘበላ ኣዋርሕ ሓሊፉ ነበረ። 

ኵራኣ ኣብ ጫፍ ኣፍንጭኣ 
ከተጽንሓን ብዓብን ንእሽተይን 
ጕዳይ ጸርጸር ክትብልን ጀሚራ 
ነበረት። ዝኸፍአ ነገር ንሰብ እንተ 
ጸሊኣቶ ጸለሎ ናብ ምልካይን ኣበር 
ኣብ ምድላይን ትጓየ። 

“ሰብ ድለይላ ፌሩዘይ፡ እምበር 
ኣዱሊ ድኣ፡” በለት ሚካል ንፈለማ 
እዋን ንሄለን ብምድጋፍን ንፌሩዝ 
ብምንቃፍ ነታ ኣዝያ ቆማትን 
ንዅዕሶ ሰኪዔት ተባሂላ ዝተፈጥረት 
ትመስል ተመሃሪት ዓሰራይ ክፍሊ 
ኣዱሊስ ጠመተታ። 

ኣዱሊስን ፌሩዝን ኣብ ሰዓታት 
ልምምድ ኵዕሶ ሰኪዔት እየ 

ተራኺበን። ክልተአን ኣብታ 
ንቤት ትምህርትና ትውክል ጋንታ 
ተመሪጸን እየን። ኣብ ሰዓታት 
ልምምድ ግን ብዅዕሶ ኣቐብልኒ 
ኣይህብን ተዀራርየን ነበራ።

“ዘንጋር’ወ ዘንጋር፡” ንሚካል 
ከተሕርቕ ፈተነት ፌሩዝ።

“ፌሩዛ፡ ቊሩብ እባ ንኣዱሊ ድኣ 
እንታይ ከተውጽእላ ደሊኺ። ቅርጺ 
ሰብነት ቊጽሪ ሸሞንተ፡ ጸጒሪ ርእሲ 
ዘረባ የብሉን። ቊመት ሓለንጋይ፡” 
ኣድነቐታ ሚካል።

“ዓሻ ገረብ ትብል ዓባየይ፡” 
ክትድህላ ምእንቲ ፌሩዝ ሰሓቐት። 
ሓንቲ ቃል ከይሓወስኩ ክሰምዐን 
ድሕሪ ምጽናሕ ኣፈይ ክኸፍት 
ደረኸትኒ።

“ኣንቲ ፌሩዛ እዋእ ኣፍኪ ንጸርፊ 
ኣይትኽፈቲ። ጸርፊ ጐዳኢ እዩ። 
ከም ቃል ንበሃሊኡ’ውን ኣሉታ 
ስምዒት እዩ ዝፈጥር። ስለዚ ቃላትና 
ክንጥቀቐሎም ኣለና እዩ። ኣዱሊስ 
እንታይ በዲላትኪ?” በልክዋ።

“ተጣበቕቲ ዋላ ደገፍቲ፡” ኣብ 
ክንዲ ትምልስ ኰለፈትኒ። 

“ሓቂ ቀኒእኪ ኢኺ ምሽ። ኣነ ካብ 
ዓይንኺ እየ ዘንብበኪ። ምድጋፍን 

ሸባብሸባብ
ሃሃ ማማ መመ ተተኤኤ

ደጋጊማ ክትስሕቀሉ ዘመኒ ደርጊ 
ስኒ እያ ትውንን። “ኣዱሊስ ድኣ 
ትኣምር እዩ። እቲ ዝገርመኒ ኣዱሊስ 
ዝብል ስም ብዙሕ የለን። ንምንታይ 
እዩ ኣይርድኣንን እዩ፡” ንፌሩዝ 
ክምጕት ዘይኮንኩ ሓቀኛ ስምዒተይ 
ገለጽኩ። 

“ናይ ብሓቂ? ዘረባኺ ፍልስፍና 
ምዃኑ ድዩ?” ፌሩዝ ክትድህለኒ 
ፈተነት።

“ፍልስፍና እኮ እቲ ዝጠዓመ 
ሙዚቃ እዩ፡” ነቲ ክትዕ ኣህዳእክዎ።

“ኣብታ ጋዜጣ ዝረኸብክዎ 
ሓበሬታ ኣዱሊስ ጥንታዊትን 
ታሪኻዊት ወደብ እያ፡” እናበለት 
ካብታ ኣብ ጽምብል ልደታ 
ዘበርከትኩላ ህያብ ኣጀንዳ ጽሚቛ 
ኣንበበትልና። ኣዱሊስ ካብ ባጽዕ 
ንደቡብ 56 ኪሎሜተር ርሒቓ 
ትርከብ። ካብ ካልኣይ ዓመተ 
ዓለምን ክሳብ ሻብዓይ ድሕሪ ልደተ-
ክርስቶስ ማእከል ንግዲ ቀይሕ 
ባሕሪ፡ ናብ ርሑቕ ንምብራቕን 
ማእከላይ ባሕርን ነይራ። ዝዓበየትን 
ዝሰልጠነትን ወደብ ምንባራ ነዊሕ 
መብርሂ ኣቕረበት ሄለን።

“ኣረጊት ስም እያ ሒዛ በለኒ፡” 
ኰለፈታ ፌሩዝ።

“ጻዕዳ ባንዴራ ኣልዕሊ። ናይ 
ጣዕሳ ፎርም ከይትመልእስ መሊስኪ 
ንድሕሪት። የቐንየልና ሄሉ፡ ሓንቲ 
መዓልቲ ናብዛ ታሪኻዊት ቦታ 
ክንከይድ ኢና፡” ዘረባ ዓጸወት 
ሚካል።

“ስለዚ፡ ነዛ ኮኾብ፣ ድሙቕ ስም 
እዩ ተዋሂብዋ። ኣዱሊስ ስም ሰብ፡ 
ትካላት፡ ወሃብቲ ኣገልግሎት፡ ስነ-
ጥበባዊ ሽልማትን ናይ መንእሰያት 
ማእከልን ክበዝሕ ኣለዎ፡” በልኩ። 
ፊስካ ተነፍሐት። ጸጥታ ሰፈነ። 
ንሃገራዊ መዝሙር ተዳለና።

ምጥባቕን ከኣ ፈላልይዮ። ምድጋፍ 
ንኣኺ፡ ምድናቕ ከኣ ንኣዱሊ፡” 
ናይ ቅንኢ መንፈስ ከይሓድረኪ 
ተጠንቀቒ ብዘስምዕ ቃና ተዛረበት 
ሚካል።

“ኣቀባጢርክላ። ኣዱሊ ኸኣ 
ኢልክያ፡” ስማ’ውን ባህታ 
ኣይፈጠረላን። 

“ኣነ ግን ስማ ክቚረጽ ደስ 
ኣይብለንን እዩ። ኣዱሊስ በቃ 
ኣዱሊስ ክትበሃል ክትክእል ኣለዎ። 
ብሉጽ ስም ካብ ጥዑም ምግቢ እዩ 
ዝምረጽ፡” ተንተነት ሄለን።

“ክጥዕም ስማ” ኣድነቐት ሚካል።

“ስም ትርጒም ኣለዎ። ክሕሰበሉ 
ዝግባእ እዩ። ወለዳ ፍሉይ ስም እዮም 
ሂቦማ። ክገርመኪ ዝሓለፈ ሰሙን 
ብዛዕባ ኣዱሊስ ኣብ ጋዜጣ ሓዳስ 
ኤርትራ አንቢበ ነይረ። ኣዱሊስ 
ጥንታዊትን ታሪኻዊትን ወደብ እያ 
ነይራ፡” መብርሂ ጀመረት ሄለን። 
ታሪኽን ባህልን መሰረት ስልጣኔ እዩ 
ዝብል ኣመለኻኽታ ካብ ተማዕብል 
ንደሓር ናይ ታሪኽ መጽሓፍቲ 
ንምንባብ እኹል ግዜ ክትህብ 
ጀሚራ። 

“ሽማ እንኰላይ ድያ ጸሊኣቶ። 
ቊሩብ እባ…፡” ሰሓቐት ሚካል። 

ስም ንትርጒም ዶ ዘመናውነትስም ንትርጒም ዶ ዘመናውነትማዕበልማዕበል  ንእስነትንእስነት
ኣዱሊስ ተስፋይኣዱሊስ ተስፋይ

ከም ንቡር፡ ንግሆ ተንሲአ 
ኣብቲ መዕረፊ ባቡር በጺሐ። 
ሓጋይ ብምንባሩ፡ ብርቱዕ ቍርን 
ኣስሓይታን ነበረ። ብዝከኣል መጠን፡ 
ኵሉ ቈርበትና ብዘምውቕ ዓለባ 
እንተ ዘይተሸፊንና ክንንቃሳቐስ 
ኣይንኽልን ነበርና። ኣብቲ 
መዕረፊ ባቡር፡ ብርክት ዝበለ ሰብ፡ 
ክትመጽእ ገለ ደቓይቕ ንዝተረፋ 
ባቡር ይጽበ ነበረ። ብሰንኪ እቲ 
ብርቱዕ ቍርን ኣስሓይታን ኵሉ 
ተጸዊጉን ተጨምጊጉን ነበረ፣ 
ኣነ’ውን ከምኡ። ኣብቲ እታ ባቡር 

ማዕጾኣ ትኸፍተሉ ከባቢ ዓጐጕና። 
ባቡር መጽአት፣ ቀልጢፍና 
ተሰቐልና። 

ኣብ ኣጋ ምብጋሳ፡ ሓደ ቈልዓ 
ምስ ኣቦኡ ኢድ ንኢድ ተተሓሒዙ 
ደየበ። ባቡር ተበገሰት። እቲ ኣቦ 
ኣብ ማዕጾ ናይታ ዝነበርናያ ባጎኒ 
ደው በለ። እቲ ቈልዓ ብማእከል 
እቶም ብቝሪ ዓለሞም ጸዊጎም 
ዝነበሩ እኹላት ሰባት እናሽለዅለዀ 
ይስሕቕ። ንዓይ ሓሊፉ፡ ናብታ ኣብ 
ጥቓይ ዝነበረት ኮፍ መበሊ መጺኡ 

ሱራፌል ተ.ሱራፌል ተ.

ኣነቓቓሒ ዛንታ
መንፈስ ዝኸፍት ሓጐስመንፈስ ዝኸፍት ሓጐስ

ኮፍ በለ። ሕጉስ ነበረ። ‘ከመይ ዝበለ 
ጅግና ቘልዓ! ኣብዚ ጸዋግ ንግሆ 
ንሱ ኸመይ ኢሉ ጸሓይ ኰይኑ፡’ 
በልኩ ብልበይ።

እታ ባቡር ናብ ሓደ ገለርያ 
ኣብ ዝኣተወትሉ፡ ሓደ ዘገርም 
ነገር ተፈጥረ። እቲ ቈልዓ ብኢዱ 
እግረይ ተንከፈኒ። ክሓልፍ’ዩ ደልዩ 
ኢለ ብምሕሳብ እግረይ ጥውይ 
ኣቢለ ከሕልፎ ፈተንኩ። ተጋግየ’የ፣ 
ንሱ ክሓልፍ ዘይኰነ፡ ርእሱ ናባይ 

ገጹ ኣቕረበ ደኣ። ‘እሞ ገለ ነገር 
ክነግረኒ’ዩ ዝኸውን፡’ ኢለ ስለ 
ዝሓሰብኩ፡ ርእሰይ ኣድኒነ ንኽሰምዖ 
ሓደ እዝነይ ሃብክዎ። ንሱ ኸኣ 
ኣፍኵስ ኣቢሉ ኣብ ምዕጕርተይ 
ስዒሙኒ፣ ናብ መንበሩ ተመሊሱ 
ኸኣ ብመስኮት ምዕዛብ ጀመረ። 
ኣመና ሕጉስ ከኣ ነበረ። ተገሪመ 
ክጥምቶ ፈዘዝኩ። ጸኒሑ ነቶም ኣብ 
ከባቢና ዝነበሩ ሰባት’ውን ከምኡ 
ገይሩ ሰዓሞም። ‘እዚ ቈልዓ፡ ኵሉ 

ልቦናልቦና ሰብ ብቝሪ ዝኣትዎ ጠፊእዎ 
ተጨቢጡ እንከሎ፡ ኣብ ባቡር እሞ 
ኸኣ ዘይፈልጦም ሰባት ከመይ 
ገይሩ ከምኡ ገይሩ ይስዕም?’ 
ኣተሓሳሰበኒ። 

ኣነን እቶም ኣብ ዙርያይ ዝነበሩ 
ሰባትን ንኣቦኡ ብዓይኒ ሕቶ 
ጠመትናዮ። “ብህይወት ምስራሩ 
ኣመና ተሓጕሱ ኣሎ። ነዊሕ እዋን 
ብጽኑዕ’ዩ ሓሚሙ ጸኒሑ፡” በለና።

ባቡር ደው በለት። ኣቦን ወድን 
ከኣ ወሪዶም ተሸርቡ። ማዕጾ እታ 
ባቡር ተዓጽወ፣ እታ ገና ኣብ 
ምዕጕርተይ ዘይተላዕለት ስዕሞ 
እቲ ቈልዓ ግን መንፈሰይ ከፈተቶ።

ሕብረተሰባት ካበይ ናበይ ብኸመይ?ሲራክ ክፍለ

መበል 39 ክፋል

    ኣብ ዝሓለፈ ክፋል ናይዚ ጽሑፍ’ዚ፡ 
‘ደሞክራሲ እንታይ እዩ?’ ዝብል ኣርእስቲ 
ኣልዒልና፡ መረዳእታ ፖለቲከኛታትን 
ተራ ህዝብን ብዛዕባ ደሞክራሲ እንታይ 
ከምዝመስል ንምርኣይ ናይ ልዕሊ 
ሓደ ዘመን ተመክሮ ደሞክራሲ ዘለዎ 
ህዝቢ በልጁም ንደሞክራሲ ከመይ 
ይገልጾ ንምፍላጥ ዝተኻየደ መጽናዕቲ 
ተመልኪትና፣ ናብ ባጀላ ደሞክራሲ ዝብል 
ኣርእስቲ ብምስጋር ድማ ገለ ምዕራባውያን 
ትካላት (ሓደ ካብአን ዘ ኢኮኖሚስት 
ኢንተሊጀንስ ዩኒት) ዝጥቀማሉ መለክዒ 
ደሞክራስን ብኡ መሰረት ንሃገራት 
ክህበአን ዝፍትና ባጀላታትን ኣንቢብና። 

መቐጸልታኡ ይስዕብ፦ 
***
ባጀላ ደሞክራሲ ቤተ-ደሞክራሲ (Freed-
dom House)
     ቤተ-ደሞክራሲ ጽልዋ ሕብረት 
ሶቭየት ንምግጣም ኣብ ዋሽንግቶን ኣብ 
1941 ዝቖመ፡ ካብ 2013 ጀሚሩ ናይ 
195 ሃገራት ገምጋም ደሞክራስን ባጀላን 
ዝዕድል ትካል እዩ። መርበብ ገጻት ቤተ-
ደሞክራሲ ብዛዕባ ዝጥቀመሉ ዳታን 
ኣገባብ ገምጋምን ከምዚ ዝስዕብ ይብል፡-
    “... ናይ ደገ ተንተንቲ 
(ዘይሰራሕተኛታት ቤተ-ደሞክራሲ) ናይ 
210 ሃገራትን ከባቢን፡ ካብ ባይታ ዝእከብ 
ሓበሬታን ዝርርብ ምስ ኣብ ውሽጢ ዓዲ 
ዝርከቡ ሰባትን፡ ካብ መራኸቢ ብዙሓን፡ 
ዘይመንግስታዊ ትካላት፡ መንግስታትን 
ካልእ ምንጪታትን ዝኣከብዎ ዳታ 
ብምጥቃም ገምጋም የካይዱ። ምኩራት 
ኣማኸርቲን ናይ ዞባ/ከባቢ ፈላጣትን ነቲ 
ትንታነን መደምደምታን ይግምግምዎ። 
እቲ ናይ መጨረሻ ጸብጻብ ድማ 
ተንተንቲ፡ ኣማኸርትን ሰራሕተኛታትን 
ቤተ-ደሞክራሲ ዝተሰማምዕሉ እዩ። ንነፍሲ 
ወከፍ ሃገርን ከባቢን ‘ናጽነት ኣብ ዓለም’፡ 
መስርሕ ምርጫ፣ ፖለቲካዊ ብዙሕነትን 
ተሳትፎን፣ ኣድማዕነት መንግስቲ፣ ናጽነት 
ምዝራብ፣ እምነት፣ ምውዳብ፣ መሰል 
ውድባት፣ ግዝኣት ሕጊ፣ ውልቃዊ ናጽነትን 
መሰላትን፣ ድማ ይግምግም” ይብል።
    እዚ ትካል ኣብ ላዕሊ ዝተጠቕሰ 
መገምገሚ ተጠቒሙ “ናጽነት ኣብ ዓለም” 
ዝብል ጸብጻብን ካርታን 3 – 8 ዓመታዊ 
ይሓትም። ኣብ ዝሓለፈ ጽሑፍና ኣገዳስነት 
ጽፉፍ ዳታ ብመጠኑ ገሊጽና ነይርና። 
ጎሓፍ ዳታ ጎሓፍ ውጽኢት ጥራይ 
እዩ ዝህብ። ቤተ-ደሞክራሲ ብኸመይ 
ኣገባብ ዳታ ከምዝእክቡ ኣብ ግምት 

ኣእቲኻ ብዙሕ ክእመን ከምዘይክእል 
ኣየጠራጥርን። ሕሉፍ ታሪኽ ቤተ-
ደሞክራሲ ርኢኻ፡ ኣብ ገለ ውሱን እዋናት 
ዝጥምቱወንን ኣተኩሮ ዝገብሩለንን ሃገራት 
ዘለዋ ይመስል። ኣብተን ዘተኩሩለን ሃገራት 
መንግስቲ ኣመሪካ ደገፍ ድዩ ክግበር እገዳ 
ኣብ ግምት ኣእትዮም ዝሰርሑ እዮም።
   ናይ ኩለን ዓደልቲ ባጀላ ደሞክራሲ 
ትካላት ጸብጻብ ኣብ ዝርዝር ወሪድካ 
ምርኣዩ ብዙሕ ኣገዳሲ ኣይኮነን። 
ይኹን’ምበር ናይ ቤተ-ደሞክራሲ ብዛዕባ 
ኢትዮጵያ ዘስፈሮ ሓደ ነጥቢ ክንጠቅስ። 
ብመሰረት እቲ ጸብጻብ ኢትዮጵያ ካብቲ 
ናይ 2019 ነጥቢ 24 ኣብ 2020 ክልተ 

ነጥቢ ብምጉዳል 22 ረኺባ። ብኻልእ 
ኣበሃህላ ኢትዮጵያ ኣብ ግዜ ወያነ ዝሓሸት 
ደሞክራሲያዊት ሃገር ነይራ ማለት እዩ። 
ከምዚ ዓይነት ገምጋም ንኢትዮጵያውያን 
ክሳብ ክንደይ ኮን ምገረሞም?። ብመሰረት 
መዐቀኒታት ቤተ-ደሞክራሲ፡ ኤርትራ 2 
ነጥቢ ብምርካብ ካብ ሶርያ (1) ጥራይ 
እያ ትሕሽ። እተን ህዝበን ኣብ ህልቂትን 
ኣፍ ሞትን ዘለዋ ሃገራት ሊብያ (9)፡ የመን 
(11) ተዓዲለን። ግርም ባጀላ ኢልካ እዩ 
ዝሕለፍ።
   እቲ ዝገርም ግን ብዙሓት መራኸቢ 
ብዙሓን ምዕራብ ነዚ ናይ ቤተ-ደሞክራስን 
ተምሳሉን ጸብጻብ ከም ቁም ነገር ወሲዶም፡ 
ከም ፈላጣት መሲሎም ብምቕራብ፡ ብዛዕባ 
ዘይፈልጥወን ሃገራት መጽናዕታዊ ሪፖርት 
(Investigative report) ኢሎም ብዙሓት 
የወሃት ዘጋግዩ ምዃኖም’ዩ። 
ባጀላ ደሞክራሲ ኣትዲም 
(International IDEA – Institute for 
Democracy and Electoral Assis-
tance)
    ኣህጉራዊ ትካል ደሞክራስን 
ደገፍ ምርጫን (ኣትዲም) ኣብ 27-28 

ለካቲት 1995 ኣብ ስቶክሆልም፡ ሽወደን 
ዝቖመ ትካል እዩ። ከም ዝዝከር ድሕሪ 
ምውዳቕ ማሕበርነታዊ ስርዓት፡ ሕቡራት 
መንግስታት ኣመሪካ ዝመራሒቶም 
ምዕራባውያን ሓድሽ ስርዓት (New 
Order) ጀሚሩ ዝበሉሉ መድረኽ እዩ። 
መስራቲ ዋዕላ ኣህጉራዊ ትካል ደሞክራሲ፡ 
ድርኺት ምቛም እቲ ትካል፡ ናይቲ ግዜ’ቲ 
ስምዒት ብዝገልጽ መንገዲ እዩ ገሊጽዎ፡- 
   “ዓለም ኣብ ዘመነ ደሞክራሲ እያ 
ትኣቱ ዘላ። ደሞክራሲያዊ ክብርታት 
ብሰፊሕ ቅቡል እናኾነ ይመጽእ ኣሎ። 
ጥዑይ ምሕደራ፡ ሃገራውን ኣህጉራውን 
ኣጀንዳ ኮይኑ ኣሎ። ኣብዚ ዝሓለፈ 
ሒደት ዓመታት ምርጫ (ናይ ባይቶ) 
ኣብ መላእ ዓለም ብናህሪ ይዓቢ ኣሎ። 
መዳርግቲ ብዘይብሉ መልክዕ፡ ህዝብታት 
ውሑስ መጻኢኦም ዝገልጽ ድልየትን 
ትጽቢትን ምስግጋር ናብ ኣሳታፊ ስርዓተ 
መንግስቲ ኣብ ኩሉ ኣህጉራት ይገልጹ 
ኣለዉ። ምዝዛም ዝሑል ኲናት፡ ኣብ ገለ 
ከባቢታት ዓለም ባብ ለውጢ ኣርሕዩ፡ 
ኣብ ካልእ ድማ ብውሽጣዊ ምኽንያት 
ቅርጺ ሕብረተሰብ ንኽቕየር ደፋፊኡ። 
ሕጂ፡ ምናልባት’ውን ንፈለማ ግዜ ኣብ 
ታሪኽ፡ ዓቢ ተስፋን ዕድልን መስኮት 
ደሞክራሲ ኣሎ፡ ክንጥቀመሉ ድማ 
ኣሎና።”
   እዚ ፍልስፍና’ዚ ተጸባቢቑ ዝቐረበ፡ 
እንተኾነ ግና ካብቲ ኣብ ዝሓለፈ ጽሑፋትና 
ዝረኣናዮ፡ ሃንቲንግተን ብሰፊሑ ዝገለጾ 
ስልጣነ ካብታ “ስልጣነታት ክራጸማ” 
ዝብል መጽሓፉ ዝጨጨሐ ሓሳብ 
እዩ። ድሕሪ ምብትታን ዋርሳው ፓክት፡ 
ሕቡራት መንግስታት ኣመሪካ ትመርሖ 
ምዕራባዊ ‘ስልጣነ’ እንኮ ሓያል ኢና 
ኣብ ዝብለሉ ዝነበረ እዋን፡ ብዘይካ ናይ 
ምዕራብ ቁጠባዊ፡ ማሕበራዊ፡ ፖለቲካዊ 
ስነሓሳብ ካልእ ኣማራጺታት ሓምሺሽካ፡ 
ምዕራባዊ ረብሓ ንምርግጋጽ ዝሓለነ እዩ። 
መግለጺ ኣህጉራዊ ትካል ደሞክራሲ 
ፍሉይ ዝገብሮ ነገር እንተሃልዩ፡ ኣብ 
ክንዲ ብስም ዘይመንግስታዊ ግብረ ሰናይ 
ትካላት ብቕሉዕ ብመንግስቲ ሽወደንን 
ጎደቦኣን ዝጀመረን ዝዝወርን ምዃኑ እዩ። 
ሃገራዊ ረብሓ ዘየገልግል ምድንጋጽን 
ርህራሀን ዝበሃል ነገር ከም ዘየለ፡ ኣማኻሪት 
ሃገራዊ ጸጥታ ሕ.መ.ኣ ኮንዶለዛ ራይስ 
ኣብ ዝተፈላለየ ኣጋጣሚታት ብፍላይ 
ድማ ኣብ ግዜ ምርጫ 2000ን 2008ን 
ኣብቲ ህቡብ “ዝምድና ወጻኢ” ዝብል 
መጽሔት ብሰፊሑን ብዘይ ሕብእብእን 
ብኸምዚ ዝስዕብ ቃላት ገሊጻ እያ (Prom-
moting the National Interest Foreign 
Affairs January/February 2000)
    “ንሕቡራት መንግስታት ኣመሪካ፡ 

ኣህጉራዊ ደገፍ ክንዮ 
መግለጺ (ሰባዊ) ርህራሀ እዩ። 
መሰረታዊ ሃገራዊ ረብሓና 
ንምሕላው፡ ናጻ፡ ሃብታም፡ 
ሰላማውን ኣህጉራዊ ስርዓት 
ንምርግጋጽ ዝግበር ኣገዳሲ 
ወፍሪ እዩ።”
   ኣህጉራዊ ትካል ደሞክራሲ፡ 
“ሕጂ፡ ምናልባት’ውን ንፈለማ 
ግዜ ኣብ ታሪኽ፡ ዓቢ ተስፋን 
ዕድልን መስኮት ደሞክራሲ 
ኣሎ፡ ክንጥቀመሉ ድማ 
ኣሎና።” ንዝብልዎ እምነት 
ዕዉት ንምግባር ብዙሕ ጻዕሪን 
ወፍሪን እዮም ዝገብሩ። 
ዘዳልውዎ ጸብጻብ ከኣ ካብዚ ዕላማ’ዚ 
ፈሊኻ ምርኣዩ ትርጉም ኣይህብን። ካብ 
ጸብጻብ ኣህጉራዊ ትካል ደሞክራሲ ገለ 
ኣብነታት ክንርኢ፡-
   ኣህጉራዊ ትካል ደሞክራሲ ከም 
ካልኦት ባጀላ ዝህቡ ትካላት ፈለማ 
መዐቀኒ ደሞክራሲ ዝብልዎ ዝርዝራት 
እዮም ዘቕርቡ። ጸብጻቦም ካብ ናይ 
ካልኦት ብመጠኑ ፍልይ ንኽብልን ኣብ 
መጋባእያታት ሕቡራት መንግስታት 
ዝያዳ ተሰማዒ ንክኸውንን፡ ዝርዝራቶም 
ምስቲ ናይ ሕቡራት መንግስታት ሸቶታት 
ርትዓዊ ምዕባለ የተሓሕዝዎ። ኣህጉራዊ 
ትካል ደሞክራሲ ዝጥቀምሉ መዐቀኒ 
ደሞክራሲ ይኹን ምንጪ ዳታ ካብቲ ካልእ 
ብዙሕ ዝፍለ ኣይኮነን። ይኹን’ምበር ነቲ 
“ዓለም ኣብ ዘመነ ደሞክራሲ እያ ትኣቱ 
ዘላ” ዝብል ሓሳባቶም ንምንጽብራቕ 
ደሞክራሲ ይዕንብብ ከምዘሎ ዘምስል 
ዛንታ እዮም ዘቕርቡ። ብዓይኒ ኣህጉራዊ 
ትካል ደሞክራሲ ኣብ መወዳእታ 2018 
ኣብ ዓለም 95 ደሞክራሲያውያን 
ሃገራት፡ ከባቢ 30 ሃገራት ሓውሲ 
ደሞክራሲያውያን፡ ኣስታት 35 ሃገራት 
ድማ ዘይደሞክራሲያውያን ነይረን። “ካብ 
ጠቕላላ ህዝቢ ዓለም 57% ደሞክራሲያዊ 
መሰሉ ከይተባሕጎገ ዝነብር እዩ።” ማለት 
እዩ። ክትበልዓ ዝደለኻ ኣባጉምባሕ ዛግራ 
በላ እዩ ነገሩ።   
   ንምንታይ እዩ ጸብጻብ ኣህጉራዊ 
ትካል ደሞክራሲ ብተዛማዲ ናብ ካልኦት 
ጸብጻብን ባጀላን ደሞክራሲ ዝህባ ትካላት 
ክነጻጸር እንከሎ ትስፉው ዝመስል? 
እንታይ እዩ ንኣህጉራዊ ትካል ደሞክራሲ 
ፍሉይ ዝገብሮ ንምርዳእ ዕላማን ቀንዲ 
ዕማም እቲ ትካልን ጥራይ ዘይኮነ ዘቖምዎ 
ኣካላትን ምንጪ ኣታዊኡን ምድህሳስ 
የድሊ። ኣብ ዓመታዊ ጸብጻብ 2019 
ኣህጉራዊ ትካል ደሞክራሲ ካብ ካልኦት 
ዝፈልዮ ብኸምዚ ዝስዕብ ቃላት ብንጹር 
ተገሊጹ ኣሎ፦
   ኣህጉራዊ ትካል ደሞክራሲ “... ነቶም 
ኣብ መስርሕ ደሞክራሲ ዘለዉ (ሃገራት)፡ 
ተክኒካውን፡ ደሞክራሲያዊን ጽገና ኣብ 
ምግባር ዓቕሚ-ንምህናጽ ይድግፍ፣ 
ብዛዕባ ደሞክራስን ምህናጽ ደሞክራስን 
ምይይጥ ንምክያድ ባይታ የጣጥሕ። 
ኣህጉራዊ ትካል ደሞክራሲ፡ ነቶም 
ዝንባለ ደሞክራሲ ዝትንትኑን ዝከታተሉን 
ክኢላታት፡ ምስቶም ብቐጥታ ፖለቲካዊ 
ጽገና ዝገብሩ ወይ ደሞክራሲ ዝድግፉ 
የራኽብ።”
   ካብዚ መግለጺ’ዚ ብዙሕ ምባል 
ይከኣል እዩ። ብዝወሓደ ግን ሃገራት ምስ 
ኣህጉራዊ ትካል ደሞክራሲ ተሓባቢረን 

ክሰርሓ እንተወሲነን፡ እቶም ደሞክራሲ 
ዝግምግሙ፡ ዝትንትኑን ዝከታተሉን 
ክኢላታት ምስ ሕራይ ዝበለት ሃገር 

ተሓባቢሮም ከም ዝሰርሑ ንግንዘብ። 
ከምዚ ዓይነት ዝምድና ክልተ ሳዕቤናት 
ክህልዎ ይኽእል። በቲ ሓደ ወገን ባዕልኻ 
ዝመሃርካዮ፡ ዘማኸርካዮ ከመይ ኢልካ 
ተጋጊኻ ትብሎ። በቲ ካልእ ወገን ድማ 
ተልእኮ እቲ ትካል ትርጉም ንክህልዎ 
ጻዕርታቱ ውጽኢት ከርኢ ኣለዎ፡ ብግብሪ 
ድዩ ተሰኒዑ ደሞክራሲ ዕብየት ከርኢ 
ኣለዎ። ኣህጉራዊ ትካል ደሞክራሲ ፈለማ 
ብ14 ሃገራት ዝተመስረተ ኮይኑ ሎሚ 34 
ኣባል ሃገራት ኣለዋኦ።
    ኣህጉራዊ ትካል ደሞክራሲ ኣብ 
ሕቡራት መንግስታት ናይ ተዓዛቢ ቦታ 
ሃልዩዎ፡ ዓቢ ጽልዋ ዘንብር እዩ። ከምዚ 
ዝኣመሰለ ትካል ግን መን ይምውሎ? 
ከምቲ ናይ ቀደም ቀዳማይ ሚኒስተር 
ብሪጣንያ ማርገሪት ታቸር ዝበለቶ “ናጻ 
ምሳሕ የለን።” ዝምውል ኣካል ኩሉ 
ግዜ ረብሓ ኣለዎ። ዓመታዊ ጸብጻብ 
ሕሳብ ኣህጉራዊ ትካል ደሞክራሲ 2019 
ከምዘርእዮ፡ ጠቕላላ ወጻኢታቱ 27.2 
ሚልዮን ኤውሮ ኮይኑ፡ ጠቕላላ ኣታዊኡ 
(ደገፍ) ድማ 27.4 ሚልዮን ኤውሮ 
እዩ። ኣታዊ (ደገፍ) ኣህጉራዊ ትካል 
ደሞክራሲ ካብ ዓመታዊ ክፍሊት ኣባላትን 
ወለንታዊ ደገፍ ኣባል ሃገራትን እዩ። ኣብ 
2019 ቀንዲ መወልቲ ሃገራት ብኤውሮ፡ 
ሽወደን 7.2 ሚልዮን፡ ኤውሮጳዊ ሕብረት 
6.9 ሚልዮን፡ ሆላንድ 4.2 ሚልዮን፡ 
ኖርወይ 4 ሚልዮን፡ ብሪጣንያ 2.1 
ሚልዮን፡ ጀርመን 2 ሚልዮን። እተን 
ዝተረፋ ኣባል ሃገራት ስማዊ ክፍሊት 
እየን ዝኸፍላ። ናይ መብዛሕትአን ሃገራት 
ደገፍ ካብ ሚኒስትሪ ጉዳያት ወጻኢን 
ካብቲ ንኣህጉራዊ ደገፍ ዝብልኦ ባጀትን 
ዝስላዕ ኮይኑ፡ ናይ ብሪጣንያን ሕቡራት 
መንግስታት ኣመሪካን (575 ሽሕ) ካብቲ 
ኣህጉራዊ ደገፍ ዝብልዎ ዝተዋህበ እዩ።
   ተልእኮን ቀንዲ ዕማምን ኣህጉራዊ 
ትካል ደሞክራሲ ብንጹር ከምዘርእዮ፡ እዚ 
ትካል’ዚ ከምተን ካልኦት ባጀላ ደሞክራሲ 
ዓደልቲ ጥራይ ዘይኮነስ ኣብ ባይታ’ውን 
ለውጢ ንምምጻእ ብንጡፍ ዝጽዕት 
ይመስል። ብደገ ዝድፋእ ወይ ዝዝወር 
ምምስራትን ምምዕባልን ደሞክራሲ 
ውጽኢታዊ ከምዘይኮነ ኣብ ቀዳማይ 
ቅጺ መጽሓፍ “ሕብረተሰብ ካበይ 
ናበይ ብኸመይ?” ተመክሮ ዝተፈላለያ 
ሃገራት ኣፍሪቃ ርኢና ኢና። ካብ ጸብጻብ 
ኣህጉራዊ ትካል ደሞክራሲ ከም እንርእዮ 
ግን ምስዚ ትካል ምትሕብባር ‘ጽቡቕ’ 
ሽም ወይ ባጀላ ደሞክራሲ ከምዘውህብ 
ንጹር እዩ።
 

ይቕጽል. . .

ሓሳባትሓሳባትሓሳባትሓሳባት



ሓዳስ   ኤርትራ

ምልክታምልክታምልክታምልክታ
ናጽነት ደስበለ - ሳምራዊት መለስናጽነት ደስበለ - ሳምራዊት መለስ

መበል 34 ዓመት ቁ.142 13 ለካቲት 2025 - ገጽ 6

ኣነ ኣልማዝ ስዩም ሃይለ ዝተበሃልኩ፡ እንኮ ወራሲት ናይ ወላዲተይ ነፍ/ሄር 
ሮማ ተኽለሃይማኖት ምዃነይ ብውሳነ 1ይ ደረጃ ቤ/ፍርዲ ኣስመራ ዘረጋገጽኩ 
ኮይነ፡ ነቲ ኣብ ዞባ ማእከል ኣስመራ፡ ን/ዞባ ገጀረት፡ ጎደና 753-1 ቁጽሪ ገዛ 21 
ዝርከብ፡ ብመለለዪ ቁጽሪ ንብረት 1፡011814/1 ብስም ወላዲተይ ዝተመዝገበ 
ዘይንቀሳቐስ ንብረት ናብ ስመይ ከመሓላልፍ ስለ ዝደለኹ፣ ዝቃወም እንተሎ፡ 
እዚ ምልክታ’ዚ ኣብ ጋዜጣ ሓዳስ ኤርትራ ካብ ዝወጽኣሉ ዕለት ጀሚሩ ኣብ 
ውሽጢ 30 መዓልታት ካብ ዝምልከቶ ቤ/ፍርዲ መአገዲ ትእዛዝ ወይ ናይ 
መወዳኣታ ውሳነ ሒዙ ናብ ቤ/ጽ ፓብሊክ ኖታሪን ቤ/ጽ ሃገራዊ ካዳስተርን 
ይቕረብ። ተቓውሞ እንተዘይቀሪቡ ግን ስም ምትሕልላፍ ክፍጽም ምዃነይ 
እሕብር።

ኣልማዝ ስዩም ሃይለ

1ይ ቤት-ፍርዲ ዞባ ማእከል 
ኣስመራ

ሮዚና በረኸተኣብ ጽገ፡ ኣቦና ሃለቃ 
በረኸተኣብ ጽገ ልኡላይ፡ ብዕለት 
2/5/2014 ንዓይን ንሓወይ ፍቓዱ 
በረኸተኣብ ጽገን ኣብ ዞባ ማእከል ን/ዞባ 
በሪኽ ምም/ከባቢ ቁሸት ኣብ 500 ት/
ሜተር ዝተደኮነ ገዛ ካብ ፍርቂ ብጽሒቱ 
ለበዋ ስለ ዝገደፈልና ለበዋ ይጽደቐልና 
ስለ ዝበለት፣ ዝቃወም እንተሎ፡ ን21/3/25 
ኣብ ቤ/ፍ ቁ.47 ይቕረብ።

ወ/ሮ ይሕደጋ ብርሃነ ደብረጽዮን፡ ጓለይ 
ናድያ ሰለሙን ፍስሃየ ስለዝተሰወአት፡ 
ኣቡኣ ሰለሙን ፍስሃየ እውን ስዉእ 
ስለዝኾነ፡ ኣነ ጥራይ ወራሲት ምዃነይ 
ይረጋገጸለይ ስለ ዝበለት፣ ዝቃወም 
እንተሎ፡ ን24/3/25 ኣብ ቤ/ፍ 2ይ 
መጋባእያ ቁ.49 ይቕረብ።

ራሄል ገብረሚካኤል ብርሃነ፡ ኣዴና ወ/ሮ 
ኣብርሀት ሃይለ ገብሩ ስለዝዓረፈት፡ 
ኣሕዋተይ 1.ሰለሙን ሃብተ ካሕሳይ 
2.ሰላማዊት ሃብተ ካሕሳይ 3.ግርማዊት 
ሃብተ ካሕሳይ 4.ሄለን ሃብተ ካሕሳይ 
ወረስቲ ምዃኖም ይረጋገጸሎም ስለ 
ዝበለት፣ ዝቃወም እንተሎ፡ ን24/3/25 
ኣብ ቤ/ፍ 2ይ መጋባእያ ቁ.49 ይቕረብ።

ወ/ሮ ነብያት ተስፋእዝጊ ገብረየሱስ፡ 
ብዓል ቤተይ ወልዳይ በይን ተግባሩ 
ስለዝዓረፈ፡ ንዓይ ናይ መጻምዲ መሰለይ 
ይተሓለወለይ፡ 7 ደቁ ድማ ወረስቲ 
ምዃኖም ይረጋገጸሎም ስለ ዝበለት፣ 
ዝቃወም እንተሎ፡ ን24/3/25 ኣብ ቤ/ፍ 
2ይ ቁ.49 ይቕረብ።

ወ/ሮ ሽዋ መሓሪ ደባስ፡ ኣቦይ መሓሪ 
ደባስ ጉልበት ስለዝዓረፈት፡ ኣነ ምስ 7 
ኣሕዋተይ ወረስቲ ምዃንና ይረጋገጸልና 
ስለ ዝበለት፣ ዝቃወም እንተሎ፡ ን2/4/25 
ኣብ ቤ/ፍ 2ይ መጋባእያ ቁ.49 ይቕረብ።

1ይ ቤት-ፍርዲ ዕዳጋ እኽሊ

ወ/ሮ ሰለማዊት ብርሃነ ዘርኣይ፡ ወለድና 
ብርሃነ ዘርኣይ ዑ/ዮውሃንስን ትበርህ 
ተስፋጋብር ካሕሱን ስለዝዓረፉ፡ ኣነ ምስ 3 
ኣሕዋተይ ወረስቲ ምዃንና ይረጋገጸልና 
ስለ ዝበለት፣ ዝቃወም እንተሎ፡ ን3/3/25 
ኣብ ቤ/ፍ 5ይ መጋባእያ ይቕረብ።

1ይ ቤት-ፍርዲ ዓዲ ጓዕዳድ

ኣነ ጀሚላ ኢብራሂም ዑመር ዝተበሃልኩ፡ ኣብ ዞ/ማእከል ን/ዞ በሪኽ ከባቢ ጻዕዳ 
እምባ፡ ኣኮይ ርእሶም ስዩም ተስፋጼን ወራሲ ብስም ኣዲኡ ነ/ሄር ለተብርሃን 
ግደይ ብርሃነ ዝተመዝገበ ዘይንቀሳቐስ ንብረት ቁ/መ/939/24 መቁ/ካርታ A2340 
ሜ ስፍሓት162 ሜትሮ ብመልክዕ ውህብቶ ዝሃበኒ መሰረት ናብ ስመይ ስም 
ምትሕልላፍ ክገብር ስለ ዝደለኹ፣ ዝቃወም እንተሎ፡ ምልክታ ኣብ ጋዜጣ ሓዳስ 
ኤርትራ ካብ ዝወጸሉ ዕለት ጀሚሩ ኣብ ውሽጢ ሓደ ወርሒ፡ ሕጊ ብዝእዝዞ 
መሰረት ካብ ዝምልከቶ ቤት ፍርዲ ናይ መአገዲ ትእዛዝ ወይ ናይ መወዳእታ 
ውሳነ/ይግባይ ተባሂሉ እንተኾይኑ/ሒዙ፡ ናብ ቤት ጽሕፈት ፓብሊክ ኖታሪን ቤት 
ጽሕፈት ሃገራዊ ካዳስተርን ይቕረብ። ዝቃወም እንተዘይቀሪቡ ግን ኦርጅናል 
ሰነዳት ኣቕሪብና ጉዳይና ክንፍጽም ምዃንና ንሕብር። 

 ጀሚላ ኢብራሂም ዑመር

ሰናይት ገብረሚካኤል ገብረእግዚኣብሄር፡ 
ኣቦና ገብረሚካኤል ገብረእግዚኣብሄር 
በኺት ስለዝዓረፈ፡ ኣነ ምስ 5 ኣሕዋተይ 
ወረስቲ ምዃንና ይረጋገጸልና ስለ 
ዝበለት፣ ዝቃወም እንተሎ፡ ን18/3/25 
ኣብ ቤ/ፍ ይቕረብ።

ት/ዕድመ ኮኾብ ይርጋኣለም ገብረጻድቕ፡ 
ብወላዲቱ ወ/ሮ መርሃዊት ሃይለ ንግሩ፡ 
ስመይ ኮኾብ ይርጋኣለም ገብረጻድቕ 
ምባል ተሪፉ፡ ናሆም ይርጋኣለም 
ገብረጻድቕ ተባሂሉ ይተኣረመለይ ስለ 
ዝበለ፣ ዝቃወም እንተሎ፡ ን18/3/25 ኣብ 
ቤ/ፍ ይቕረብ።

ወ/ሮ ፌይሩዝ ኣስመሮም ንኣምን፡ 
ብዓል ቤተይ መትከል ኤልያስ ኣልኣዛር 
ስለዝተሰወአ፡ ንዓይ ናይ መጻምዲ 
መሰለይ ይተሓለወለይ፡ 1 ወዱ ድማ 
ወራሲ ምዃኑ ይረጋገጸሉ ስለ ዝበለት፣ 
ዝቃወም እንተሎ፡ ን17/3/25 ኣብ ቤ/ፍ 
ይቕረብ።

ት/ዕድመ ሉላ ግርማይ ክብረኣብ፡ 
ብወላዲታ ወ/ሮ ይሕደጋ ገብረመስቀል፡ 
ስመይ ሉላ ግርማይ ክብረኣብ ምባል 
ተሪፉ፡ ፍትሓዊት ግርማይ ክብረኣብ 
ተባሂሉ ይተኣረመለይ ስለ ዝበለት፣ 
ዝቃወም እንተሎ፡ ን17/3/25 ኣብ ቤ/ፍ 
ይቕረብ።

1ይ ቤት-ፍርዲ ዓዲ 
እምባደርሆ

ተኽለማርያም ኣስመሮም ወልደንኪኤል፡ 
ብወኪሉ ኣቢሉ ዓባየይ ነፍ/ሄር ገነት 
ገብረመስቀል ጣዕሙ፡ ኣብ እምባደርሆ 
ዝርከብ መንበሪ ገዛኣ ንዓይ ንወዲ ጓላ 
ዝገደፈትለይ ለበዋ ይጽደቐለይ ስለ ዝበለ፣ 
ዝቃወም እንተሎ፡ ን5/3/25 ኣብ ቤ/ፍ 
ይቕረብ።

ተኽሊት በርሀ ጊላሚካኤል፡ ወለደይ 
በርሀ ጊላሚካኤል ገብረሚካኤልን ሽሻይ 
ተወልደብርሃን ፍጡርን ስለዝዓረፉ፡ ኣነ 
ምስ 4 ኣሕዋተይ ወረስቲ ምዃንና 
ይረጋገጸልና ስለ ዝበለ፣ ዝቃወም እንተሎ፡ 
ን5/3/25 ኣብ ቤ/ፍ ይቕረብ።

1ይ ቤት-ፍርዲ መንደፈራ 

ከሳሲት ወ/ሮ ምዕራፍ ተስፋይ ተሰማ፡ 
ተኸሳሲ ካፒቴን ዮሴፍ ሽመንዲ 

ተኽለብርሃን፡ ናይ ሓዳር ክሲ ቀሪቡልካ 
ስለዘሎ፡ ብኣካል ወይ ብሕጋዊ 
ወኪል ን12/3/25 ኣብ ቤ/ፍ ቅረብ። 
እንተዘይቀሪብካ፡ ጉዳይካ ኣብ ዘየለኻሉ 
ክረአ ምዃኑ ነፍልጥ።

1ይ ቤት-ፍርዲ ዓዲ ዃላ

ሰምሃር ዘርኤ ረዳእ ምባል ተሪፉ፡ ፌሩዝ 
ዘርኤ ረዳእ ተባሂሉ ይተኣረመለይ ስለ 
ዝበለት፣ ዝቃወም እንተሎ፡ ን28/2/25 
ኣብ ቤ/ፍ ይቕረብ።

1ይ ቤት-ፍርዲ ሰገነይቲ
ወ/ሮ ጸሃይ ሓየሎም ወልደገርግስ፡ ብዓል 
ቤተይ ሃለቃ ለአከ ተኽለሃይማኖት 
ጓንጉል ስለዝዓረፈ፡ ንዓይ ናይ መጻምዲ 
መሰለይ ይተሓለወለይ፡ 6 ደቅና ድማ 
ወረስቲ ምዃኖም ይረጋገጸሎም ስለ 
ዝበለት፣ ዝቃወም እንተሎ፡ ን6/3/25 ኣብ 
ቤ/ፍ ይቕረብ። 

1ይ ቤት-ፍርዲ ባጽዕ

ኣባዲ ሃብተማርያም ሓድጉ፡ ኣደይ 
መኣዛ ኣርኣያ ተኽለ ስለዝዓረፈት፡ ንሕና 
5 ደቃ ወረስቲ ምዃንና ይረጋገጸልና ስለ 
ዝበለ፣ ዝቃወም እንተሎ፡ ን4/3/25 ኣብ 
ቤ/ፍ ይቕረብ።

መሓመድ ዑመር ሙሳ ምባል ተሪፉ፡ 
ማሕሙድ ዑመር ሙሳ ተባሂሉ 
ይተኣረመለይ ስለ ዝበለ፣ ዝቃወም 
እንተሎ፡ ን5/3/25 ኣብ ቤ/ፍ ይቕረብ።

1ይ ቤት-ፍርዲ ከረን

ወ/ሮ ይርግኣለም ኣብርሃ ማሕሙድ፡ 
ኣዴና ሕርይቲ ጎንጨ ሃይሉ ስለዝዓረፈት፡ 
ኣነ ምስ 2 ኣሕዋተይ ወረስቲ ምዃንና 
ይረጋገጸልና ስለ ዝበለት፣ ዝቃወም 
እንተሎ፡ ን10/3/25 ኣብ ቤ/ፍ ይቕረብ።

ወ/ሮ ፍረወይኒ ገብረኣብ ሓየሎም፡ ብዓል 
ቤተይ ካሕሳይ ዘርአ ሰጊድ ስለዝዓረፈ፡ 
ኣነ ምስ 6 ደቀይ ወረስቲ ምዃንና 
ይረጋገጸልና ስለ ዝበለት፣ ዝቃወም 
እንተሎ፡ ን4/3/25 ኣብ ቤ/ፍ ይቕረብ።

ወ/ሮ ምስጋና ዑቕባይ በረኸትኣብ፡ 
ብሕጋዊ ወኪል ኣቢላ፡ ብዓል ቤተይ 
ኣማን ሰጊድ ኣድሓኖም ስለዝተሰወአ፡ 
ንዓይ ናይ መጻምዲ መሰለይ 
ይተሓለወለይ፡ 4 ደቅና ድማ ወረስቲ 
ምዃኖም ይረጋገጸሎም ስለ ዝበለት፣ 
ዝቃወም እንተሎ፡ ን10/3/25 ኣብ 
ቤ/ፍ ይቕረብ። 

1ይ ቤት-ፍርዲ ሓጋዝ

ገርጊስ ሙሳ መሓመድ መሃንጀል 
ምባል ተሪፉ፡ ፈረጅ ሙሳ ማሕሙድ 
መሃንጀል ተባሂሉ ይተኣረመለይ ስለ 
ዝበለ፣ ዝቃወም እንተሎ፡ ን11/3/25 ኣብ 
ቤ/ፍ ይቕረብ።

 ዓብደልዓዚዝ መሓመድ ኣሕመድ 
ዑስማን ምባል ተሪፉ፡ ዓብደልዓዚዝ 
መሓመድኣሕመድ ዑስማን ተባሂሉ 
ይተኣረመለይ ስለ ዝበለ፣ ዝቃወም 
እንተሎ፡ ን11/3/25 ኣብ ቤ/ፍ ይቕረብ።

ሰባሕ ሓሰን ሳልሕ ምባል ተሪፉ፡ ጀዋህር 
ሓሰን ሳልሕ ተባሂሉ ይተኣረመለይ ስለ 
ዝበለት፣ ዝቃወም እንተሎ፡ ን11/3/25 
ኣብ ቤ/ፍ ይቕረብ።

ሓበሬታ
ሃገራዊ ማሕበር ብድሆ ኤርትራ

ኩሉ መዳያዊ ሓቅታት ኤች.ኣይ.ቪ/ኤይድስ 
ንምፍላጥ ናብ ሃገራዊ ማሕበር ብድሆ 
ኤርትራ ኣገልግሎት ምኽሪ ብቴለፎን ደውሉ። 
ሰዓታት ስራሕ ካብ ሰኑይ ክሳብ ዓርቢ ንግሆ 

ካብ 8፡00 – 12፡00 ቅ.ቀትሪ ምሸት ድማ ካብ 2፡00 – 6፡00 
ድ.ቀትሪ ብቁ.ስልኪ 110179 ደውሉ።
ቁ.ሳ.ፖስጣ 5537፣ E-mail; bidhonational@gmail.com
ስቕታ ጎዳኢ ስለዝኾነ ብዛዕባ  ኤች.ኣይ.ቪ ብግልጺ ንዘራረብ!!!   

ኣብ ዞባ ደቡብ ከተማ ደቀምሓረ፡ ብስም ወ/ሮ ኣረጋሽ እማን ማሞ፡ ዞባ 01 
ምም/01 ጎደና ሚያዝያ 27 ቁ/ገዛ 356 ሎታ 4 ፓርሰል ቢ ዝርከብ ገዛይ 
ብግዝያዊ ምስክር ዋንነት ኣባይቲ ብቑጽሪ ምስክር ወረቐት 530096 መወከሲ 
ቁጽሪ 530021 ተመዝጊቡ ዝርከብ ገዛይ (ሊብሬቶ) ስለ ዝጠፍኣኒ፡ ብዕዳ ሒዘዮ 
ወይ ረኺበዮ ዝብል እንተሎ፡ ብቑጽሪ ተሌፎን 07160805 ኣብ ውሽጢ 30 
መዓልቲ ክትሕብሩኒ። እንተዘይኮይኑ ግን መተካእታ ክሓትት ምዃነይ አፍልጥ።

ወ/ሮ ኣረጋሽ እማን ማሞ
ወኪል ኣቶ ኤፍሬም መብራህቱ ወልደሚካኤል

ንሕና 1. ራሕማ ዓብዱ መሓመድ፡ 2. ሙና ዓብዱ መሓመድ ዝተበሃልና፡ ኣብ 
ከተማ ኣስመራ ዞባ ሰሜናዊ ምብራቕ (ዞባ ማእከል ምም/ን/ዞባ 4+ ኣስመራ) 
ከባቢ መደበር ፕሎት 39 ዝርከብ፡ ኣብ ኮምሽን ኣባይቲ ብቑጽሪ ምስክር ወረቐት 
110410 መወከሲ ቁጽሪ 132963 ብቑጽሪ ምዝገባ ንብረት 21969፡ 30295 
ብስም ነፍ/ ሓጂ ዓብዱ መሓመድ +15 ተመዝጊቡ ዋንነቱ እተረጋገጸ ዘይንቀሳቐስ 
ንብረት ገዛ ምስ መዋርስትና ብዝፈጸምናዮ ምቅሊት መሰረት፡ እዚ ተጠቃሲ ገዛ 
ስም ዋንነት ናብ ስምና ከነመሓላልፎ ስለ ዝደለና፣ ዝቃወም እንተሎ፡ እዚ ምልክታ 
እዚ ኣብ ጋዜጣ ካብ ዝወጸሉ ጀሚሩ ኣብ ውሽጢ ሓደ ወርሒ፡ ሕጊ ብዝእዝዞ 
መሰረት ካብ ዝምልከቶ ቤት ፍርዲ መአገዲ ትእዛዝ ወይ ናይ መወዳእታ ውሳነ 
ሒዙ ናብ ቤት ጽሕፈት ፓብሊክ ኖታሪን ቤ/ጽ ካዳስተርን ይቕረብ። 

1. ራሕማ ዓብዱ መሓመድ፡ 2. ሙና ዓብዱ መሓመድ

ብስራት ንኣንበብቲ መጽሓፍ
ቀዳማይ ሕታም ኣብ 2015 
ተዘርጊሓ - ንኣንባቢኣ ኣብ 
ሰንፈላል ዝሓደገቶ፡ ሓቀኛ ታሪኽ 
ጥልመትን ጭካነን ...... ዝሓዘት 
መጽሓፍ ‘ሉላሉላ’፡ ልቢ ዘረስርስ 
ክዉን-ኵነት መዓልቦ ኣጣሚራ 
ዳግም ተዘርጊሓ ኣላ።
ደራሲ መጽሓፍ፡ ኣብ ዜናዊ 
ስርሓት (ሬድዮን ጋዜጣን) 
ንልዕሊ 40 ዓመታት ዝሰርሐ፡ 
ብፍላይ ዋና ኣሰናዳኢ ጋዜጣ 
ሓዳስ ኤርትራ ኰይኑ ዘገልገለ 
እዩ። 

ኣንብብዋ ክሕደትን ሓልዮትን 
ተፋጢጦም ኣለዉ ኣብዛ መጽሓፍ።

ኣብዘን ስተሽነሪታት ኣላትኩም

* ሰቲት ስተሽነሪ (ኣካፋፋሊ)
* ኣውገት መሸጣ መጻሕፍቲ
* ኣርት ጋለሪ
* መረብ ስተሽነሪ

ደራሲ፡ ኣስፍሃ ተኽለማርያም ሞባይል፡ 07183494



ሓዳስ   ኤርትራ

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት
መበል 34 ዓመት ቁ.142 13 ለካቲት 2025 - ገጽ 7

ሃገራዊት ጋንታ ባድሜንተን፡  ናብ ኬንያ ገይሻሃገራዊት ጋንታ ባድሜንተን፡  ናብ ኬንያ ገይሻ
ሃገራዊት ጋንታ ባድሜንተን 
ኤርትራ፡ ኣብቲ ካብ 11 ክሳብ 17 
ለካቲት ኣብ ካሜሩን ከተማ ዶላ 
ዝእንገድ ውድድር ንምስታፍ፡ ትማሊ 
ረቡዕ ወጋሕታ ናብታ ሃገር ገይሻ። 
  እዛ ሃገራዊት ጋንታ ንተጻወትቲ 
ኣቤል ኪሮስን ሄርሞን ሚኪኤልን 
ከምኡ’ውን ንኣሰልጣኒ ለይኩን 
ሙልጌታን ተሓጋጋዚ ኣሰልጣኒ 
ቢንያም ከሰተን ሓቚፋ’ያ ናብቲ 
ውድድር ኣምሪሓ። ሃገራዊት ጋንታ 
ኤርትራ፡ ኣብ ንጽልን ጽምድን 
ውድድር ክትሳተፍ ምዃና’ውን 
ተፈሊጡ ኣሎ። ካብ ግዜ ናብ ግዜ 
ቅልጡፍ ዕብየትን ብሉጽ ብቕዓትን 
ተንጸባርቕ ዘላ እዛ ሃገራዊት ጋንታ፡ 

ማን ሲቲ፡ ኩነተ-ኣእምሮ ተጻወትታ ዝዓነዋ ዓባይ ጋንታማን ሲቲ፡ ኩነተ-ኣእምሮ ተጻወትታ ዝዓነዋ ዓባይ ጋንታ

ደቡብን ገጀረትን ናብ መዛዘሚ በጺሐንደቡብን ገጀረትን ናብ መዛዘሚ በጺሐን
ዓንሰባ ምስ ብሉጽ ጸወታኣ ካብ ምሕላፍ ተዓንቂጻ

ሃገራዊ ውድድር ኵዕሶ እግሪ ደቂ 
ኣንስትዮ ትማሊ ረቡዕ ናይ ኣውዲቕካ 
ምሕላፍ ጸወታ ኣሰላሲሉ። 
  ካብ ምድብ ‘ለ’ ቀዳመይቲ ጉጅለ 

ቀዳመይቲ ኮይና ዝሓለፈት ገጀረት፡ ምስታ 
ካብ ካልአይቲ ጉጅለ ካልኣይ ደረጃ ሒዛ 
ዝመጽአት ዓንስባ ተራኺባ። ገጀረት ዝያዳ 
ኣብ መጥቃዕቲ ዘድሃበ፡ ዓንሰባ ድማ ኣብ 
ምክልኻል ዝተመርኰሰ ቅዲ ጸወታ ሒዘን 
ዝተፋለማሉ ጸወታ፡ 0ብ0 ብምዝዛሙ ናብ 
ፍጹም ቅላዕ እዩ ኣምሪሑ። ሓላዊት ልዳት 
ገጀረት ፍቓዱ፡ ክልተ ቅላዓት ብምድሓና 
ድማ ገጀረት ናብ ፍጻመ ክትሓልፍ 
ክኢላ። ሓላዊት ልዳት ዓንሰባ ልዋም 
ሃብቶም፡ ብልጽቲ ተጻወትቲ ናይ’ዚ ግጥም 
ተሰምያ። 
  ድሕሪ’ቲ ግጥም ኣሰልጣኒ ገጀረት 

ሙሴ ብርሃነ “ጸወታ ከም ዝገመትናዮ 
ኣይነበረን። እቲ ዝድለ ግና ዓወት እዩ። 
ኣብ መዛዘሚ ምብጻሕና ድማ ሕጉስ እየ” 
ኢሉ። ኣሰልጣኒ ዓንሰባ ዳዊት ፍረዝጊ 
ድማ፡ “ገጀረት ኣብዚ ውድድር ዓብላሊት 
ኮይና እያ ቀሪባ። ንሕና፡ ኣብ ምክልኻል 
ዘድሃበ ስልቲ ኢና ክንጻወት መሪጽና። ዋላ 
እኳ እንተተሰዓርና ዝወጠንናዮ ዕላማ ግና 
ወቒዕና ኢና። ንተጻወትተይ ድማ ዮሃና 
እብለን።” ኢሉ።
 ቀዳማይ ደረጃ ሒዛ ዝሓለፈት ጎዳይፍ፡ 

ምስታ ንገጀረት ስዒባ ካልኣይ ደረጃ ኮይና 
ዝሓለፈት ዞባ ደቡብ ተራኺባ። ደቡብ፡ 

ካብ ዝሓለፈ ጸወታኣ ሓዪላ ዝቐረበትሉ 
እዩ ነይሩ። ማእከል ሜዳ ዝተቖጻጸረት 
እዛ ጋንታ፡ ቅድሚ ዕረፍቲ ሓንቲ ሸቶ 
ብምቝጻር መሪሓ ወጺኣ። 
  እዛ ጋንታ፡ ካብ ጎዳይፍ ዝመጽኣ ዝነበረ 

መጥቃዕቲ ኣምኪና ከኣ፡ ኣብ ካልኣይ እብረ 
ሓንቲ ሸቶ ብምውሳኻ 2ብ0 ተዓዊታ ናብ 
መዛዘሚ ሰጊራ። ኣባላ ዮሃና ክፍለ ድማ፡ 
ብልጽቲ ተጻዋቲት ተጸዊዓ። 
  ኣሰልጣኒት ደቡብ ሄቨን ዘሚካኤል 

ድሕሪ ግጥም ኣብ ዝሃበቶ መግለጺ፡ “ኣብ 
ዝሓለፈ ጸወታና ዝኸሰርናዮ ዓወት ሃጓፋትና 
ከነለሊ ሓጊዙና እዩ። ፍናን ተጻወትትና 

በሪኹ ብምንባሩ ኒሕ ገይርና ተጻዊትና - 
ንዓወት ድማ ኣብቂዑና” ክትብል እንከላ፡ 
መዘናኣ ኣሰልጣኒ ጎዳይፍ ኣቤል ኣብርሃም 
ድማ፡ “ልክዕ እዩ ኣብ ጸወታ ክትስዕር 
ክትሰዓር ንቡር እዩ። ደቡብ ፈቲናትና 
እያ፡ ዋላ’ኳ ዝከኣለና እንተገበርና ሃጓፋትና 
ኣለልያ ክትዕወት ክኢላ።” ኢሉ።
  እዚ ውድድር፡ ቀዳም ዓንሰባ ምስ 

ጎዳይፍ ኣብ ናይ ደረጃ፡ ሰንበት ከኣ፡ 
ገጀረት ምስ ደቡብ ኣብ ፍጻመ ከራኽብ 
እዩ። ብዘይካ’ዚ፡ ናይ ምድብ ‘ሀ’ ጋንታታት 
ኢንሹራንስን ደንደንን ከኣ፡ ኣብቲ ናይ 
መዛዘሚ ዕለት ክጻወታ እየን።

ዙር ዖማን ተዛዚሙዙር ዖማን ተዛዚሙ
ሰለስተ ኤርትራውያን ተቐዳደምቲ 

ክሳተፍዎ ዝቐነዩ ንመበል 14 ግዜኡ 
ዝተኻየደ ዙር ዖማን፡ ትማሊ ሓሙሻይ 
መድረኽ ብምክያድ ተዛዚሙ።
  138.5 ኪሎሜተር ዝሸፈነ እዚ 

መድረኽ፡ ተቐዳዳማይ ሶዳል - ቫለንቲን 
ፓረት-ፐንትረ ብ3 ሰዓት፡ 13 ደቒቕን 15 
ካልኢትን ተዓዊቱሉ። ኣባል ጃይ.ሲ.ኤል 
ናሆም ዘርኣይ 1 ደቒቕን 30 ካልኢትን 

ድሒሩ መበል 12 ክኣቱ እንከሎ፡ 
ተቐዳዳማይ ኣስታና ሄኖክ ምሉእብርሃን 
ከኣ፡ 2 ደቒቕን 58 ካልኢትን ድሒሩ 
መበል 25 ኣትዩ። መትከል እዮብ ካብ 
ትረንጋኑ ድማ፡ መበል 72 ኣትዩ።
  ብሓፈሻዊ ግዜ፡ ኣባል ዩ.አይ.ኤ 

ኢማራትስ ኣዳማ ያተስ ብምዕዋቱ፡ 
ናይ ዓሚ ክብሩ ዓቂቡ። ናሆም፡ ሄኖክን 
መትከልን ከኣ፡ ብተኸታታሊ መበል 12፡ 
21ን 59ን ደረጃ ሒዞም ዛዚሞም።

ኣብ ወርሒ መጋቢት 2024 ኣብ 
ጋና ኣብ ዝተኻየደ ውድድር መላእ 

ኣፍሪቃ ዝምስገን ውጽኢት ከም 
ዘመዝገበት ኣይርሳዕን።

ቅድሚ ኣርባዕተ ኣዋርሕ፡ ኣሰልጣኒ ማን 
ሲቲ ፐፕ ጓርድዮላ፡ ኣብ ተጻወትቱ እቲ 
ዝያዳ ክብሪ ዝህቦ እንታይ ምዃኑ ተሓቲቱ 
ነይሩ።
  ኣብቲ እዋን፡ ሲቲ፡ ኣብ ኩሉ ውድድር 

12 ግጥማት ኣካይዳ ነይራ። ንትሽዓተ 
ተዓዊታትለን፡ ኣብ ሰለስተ ማዕረ ወጺኣ። 
ንሓሙሻይ ተኸታታሊ ግዜኣ ዋንጫ 
ፕሪመር ሊግ ከተልዕል ብዝለዓለ ማርሻ 
ነቒላ’ውን ተባሂሉላ። 
  “ዝድነቕ ኩነተ-ኣእምሮ ኣለዎም።” ክብል 

ኣብቲ እዋን ነታ ሕቶ ዝመለሰ ጓርድዮላ፡ 
“ዝበዝሑ ኣዝዮም ሓያላትን ተወዳደርትን 
እዮም። ንሓድሕዶም ይተሓጋገዙ። ንዓይን 
ንመሳርሕተይን ሓደስቲ ነገራት ብምፍጣር 
ይሕግዙና። ኣነ፡ ንዝኾነ ነገር እንተዘይፈትየዮ 
ይቕበልዎ፣ ምኽንያቱ ንስለ ጋንታ ስለ ዝኾነ። 
ዓወት ይኹን ስዕረት ብቕልጡፍ ይርስዕዎ፣ 
ንቐጻሊ ስለ ዝሓስቡ። በቃ ናይ ብሓቂ 
ተቓለስቲ እዮም።” ብምባል ገሊጽዎም ነይሩ።
  ኣብዚ እዋን ግና፡ እዛ መግለጺ ብኣንጻሩ 

እያ ኮይና ዘላ። ምኽንያቱ፡ ኩነተ-ኣእምሮ 
ተጻወትቲ ማን ሲቲ፡ ሕማቕ ምህላዉ ዘርኢ 
ውጽኢት ይምዝገብ ብምህላዉ። ሰሉስ ምሸት 
ናብ ዙር 16 ሻምፕዮንስ ሊግ ንምሕላፍ ኣብ 
ሜዳኦም ንሪያል ማድሪድ ዝዓደሙሉ እሞ 
3ብ2 ዝተሰዓሩሉ ጸወታ ከኣ፡ ናይ ቀረባ 
ኣብነት እዩ። 
  ገለ ካብቲ እዛ ጋንታ እትሳቐየሉ ዘላ 

ቀንዲ ጸገማት፡
• ዝሓዘቶ መሪሕነት ብቐሊሉ ኣሕሊፍካ • ዝሓዘቶ መሪሕነት ብቐሊሉ ኣሕሊፍካ 

ምሃብምሃብ
  ናይ ቅድም ዓላሚ ሊቨርፑል የርገን 

ክሎፕ፡ ንጋንታኡ ክገልጻ ከሎ፡ “ዓርሞሽሽ 
ኩነተ-ኣእምሮ ዘለዋ ጋንታ” ይብላ ነይሩ። 
ሲቲ ግና፡ ሓለፋ ነይሩዋ። ክልተአን ዝያዳ 
ኣብ ዝወዳደራሉ ዝነበራ ኣርባዕተ ወቕቲታት፡ 
ሰለስተ ግዜ ዋንጫ ፕሪመር ሊግ መንጢላታ 
እያ - ሲቲ። 
  ብሓፈሻ ሲቲ፡ ኣብ ዝሓለፉ ሸውዓተ 

ዓመታት ሽዱሽተ ግዜ ጽዋእ ሊግ ኣልዒላ፣ 
ኣብ ትሕቲ ጓርድዮላ ከኣ፡ 18 ዋናጩ ኣብ 
ከብሓ ሰቒላ። ነዚ ክብሪታት ክትበቅዕ ከኣ፡ 
እቲ ካብ መጀመርታ መሪሓ እትዕወቶ ኣብ 
ቦትኡ እናሃለወ፡ ካብ ድሕሪት ተበጊስካ ናይ 
ምዕዋት ዓቕማ ግን ሕመረት ኣገራሚ ጉዕዞኣ 
እዩ ነይሩ። ኣብዚ ወቕቲ ግና፡ እዚ ብቕዓት’ዚ 
የለን።
  ዛጊት ካብ ሓሙሽተ ግጥማት ዘይውሕድ፡ 

መሪሕነት ሒዛ ከተብቅዕ፡ ድሒሩ 
ብዝተመዝገባ ሸቶ ግን ተሳዒራ ወጺኣ እያ። 
ሰሉስ ምሸት፡ ኣብ መበል 80 ደቒቕ 2ብ1 
ንማድሪድ መሪሓታ ክንሳ፡ ኣብ መበል 86ን 
92ን ደቓይቕ ብዝተመዝገባኣ ሸቶታት 
ተሳዒራ።
  ዝሓለፈ ወርሒ ታሕሳስ፡ ነታ ‘ብሕዱር 

ሕማም - ኣታውን ወጻኢን ብቕዓት’ እትሳቐ 
ዘላ ጓል ከተማኣ ማን ዩናይትድ፡ ኣብ ሜዳኣ 
ኢትሓድ ክሳብ 88 ደቒቕ 1ብ0 መሪሓታ 
ክንሳ፡ ዩናይትድ ግና፡ ኣብ 88ን 90ን ደቓይቕ 
ክልተ ሸቶታት ኣመዝጊባ 2ብ1 ስዒራታ።
  ዝሓለፈ ወርሒ፡ ናብ ፓሪስ ተጓዒዛ፡ 

ንፒኤስጂ ክሳብ 53 ደቒቕ 2ብ0 መሪሓታ 
ነይራ። እንተኾነ፡ 4ብ2 ተረቲዓ። ብስፖርቲንግ 
ሊዝበንን ብራይተንን እውን ብተመሳሳሊ 
ኣገባብ ተሳዒራ። 

  መሪሓ ማዕረ ዝወጸትሉ ግጥማት’ውን፡ 
ግዳይ ገይሩዋ እዩ። ዝሓለፈ ወርሒ ሕዳር፡ 
ኣብ ሜዳኣ ኢትሓድ ንፈይኑርድ ክሳብ 

70ታት ደቓይቕ 3ብ0 መሪሓታ ነይራ። 
3ብ3 ብምፍልላያ ግና፡ ክሳብ ክንደይ ሸቶ 
ናይ ምዕቃብ ጸገም ገይራ ምህላዋ ብኣጋኡ 
ኣርእያ ነይራ።
• ቀተልቲ ጌጋታት ተጻወትቲ• ቀተልቲ ጌጋታት ተጻወትቲ
  ሓላዊ ልዳት ኤደርሶን፡ ኣብዚ ምስ 

ማድሪድ ዘካየዱዎ ግጥም፡ ውጽኢት ከግፍሓ 
ዝኽእላ ዕድላት ምምካኑ ኣይከሓድን። 
ድሒሩ ግና፡ ወሰንቲ ጌጋጋት ብምፍጻሙ፡ 
ማዕረ’ቲ እተወደሶ፡ ነቐፌታ ዘነቦ። 
  ኣብ’ታ እተመዝገበቶም ካልአይቲ ሸቶ፡ 

ንቕላዕ ኣጥቃዓይ ማድሪድ - ቪንስየስ፡ ኣብ 
ክንዲ ብኢዱ ዝደፍኣ (ፓንች) ብኣፍልቡ 
ብምምላሱ፡ ካልኣይ ተጻዋታይ ማድሪድ 
ዲያዝ ኣብ ልዳት ረኺቡ ብቐሊሉ ከመዝግባ 
ክኢሉ። ድሕሪ ሽዱሽተ ደቓይቕ’ውን፡ 

ቅልጡፍ ውሳነ ወሲዱ ካብ ሕንጻጹ 
ብምውጽኡን ሓዲግ ብምትራፉን፡ ቪንስየስ 
ብልዕሊኡ ዘሕለፋ ኵዕሶ በሊንግሃም መዐወትቲ 
ሸቶ ከመዝግባ ክኢሉ እዩ። ኵዕሶ ብቪንስየስ 
ክምንጠል እንከሎ ኣድህቦኡ ኣጉዲሉ ዝነበረ 
ሪኮ ልዊስ፡ ከምኡ’ውን ኵዕሶ ካባይ ትርሓቐለይ 
ብዝዓይነቱ ንልዊስ ዝሰደደሉ ኮቫችች፡ ኣብታ 
ሸቶ ተራ ነይሩዎም እዩ።   
  ኤደርሶን፡ ኣብ ናይ ምድብ ጸወታ 

ብፒኤስጂን ጁቬንቱስን ክሰዓሩን፡ ምስ 
ፈይኑርድ ማዕረ ክወጽኡን እውን፡ ሕሉፍ 

ርእሰ ተኣማንነቱ ዝፈጠሮ ጌጋታት ግዳይ 
ገይሩዋ እዩ - ንጋንታኡ። 
  ብሓፈሻ ኣብዚ እዋን ጸቕጢ ኣንጻር 

ጋንታ ክትጻወር ዝኸብዳ ዘሎ ሲቲ፡ ብፍላይ 
ኣብ ከባቢ ልዳታ ኵዕሶ ክትቀባበል ኣብ 
እትፍትነሉ ብተደጋጋሚ ተመንጢላ ግዳይ 
ኮይና እያ። 5ብ1 ዝተሳዕረትሉ ጸወታ ኣንጻር 
ኣርሰናል፡ ተወሳኺ ናይ ቀረባ ኣብነት እዩ። 
  ጌጋ ኣብ ኵዕሶ እግሪ ዘሎ እዩ። እቲ ዝበኣሰ 

ግና፡ ተደጋጋሚን መሪርን ዋጋ ዘኽፍል ምስ 
ዝኸውን እዩ። 
• እምነትን ኩነተ-ኣእምሮን• እምነትን ኩነተ-ኣእምሮን	  
  ኣብዚ እዋን፡ ኣብ ሲቲ ኣወንታዊ 

ኩነተ-ኣእምሮ ኣሎ ክትብል ከቢድ እዩ። 
ምኽንያቱ፡ ኣተሓሳስባኦም (ሜንታሊቲ) 
እቲ ዝዓበየ ጸገሞም ኮይኑ ዘሎ ይመስል። 

ብዓቢኡ’ውን እዛ ጋንታ፡ ብዕግበት ትሳቐ ዘላ 
ትመስል። ሕጂ’ውን፡ ከም ቀደማ ሓያልን ኣብ 
መወዳእታ ደቓይቕ ብእተመዝግበን ሸቶታት 
ተዓዊታ እትወጽእን እዩ ዝመስላ ዘሎ። 
  እንተኾነ፡ ኣብ ዝሓለፈ ዓመታት ዝነበራ 

ጽቡቕ ውዳበ፡ ዓብላሊን ደሃሊን ጸወታ፡ ኣብ 
ውሑዳት ደቓይቕ ውጽኢት ናይ ምቕልባስ 
ዓቕሚን፡ ብዓቢኡ ከኣ፡ ኣብ ዓባይ ጋንታ 
ጥራይ ዝርከብ (ንሳ’ውን ኣቐዲማ እትልለየሉ) 
ዓቢ ኣወንታዊ ኩነተ-ኣእምሮ ጎዲሉዋ 
ምህላዉ ይትንተን። 
  ጠንቂ እዚ ጉዳይ፡ ኣብ ሜዳ ዝርአን 

ዘይርአን ምኽንያታት ክኸውን ይኽእል 
እዩ። ካብቲ ናይ ሜዳ ቀንዲ ምኽንያት 
ከኣ፡ ዘይምህላው ናይ’ቲ ዓንዲ ሕቖኣ ዝነበረ 
ኣከፋፋሊኣ ሮድሪ እዩ። ሮድሪ፡ ጉልበቱ 
ተጠቒሙ ናብ መስመር ምክፍፋል ንዝሓልፋ 
ኵዓሳሱ ኣብ ምዕጋትን ንመስመር መጥቃዕቲ 
ምሕጋዝን ልዑል ተራ ነይሩዎ። ኣብ ወሰንቲ 
ግጥማት’ውን ሸቶ የመዝግብ ነይሩ። ዛጊት 
ንዝጻወቶ ዝነበረ ኣዎንታዊ ተራ ዝትክእ 
ተጻዋታይ ግና ኣይረኸበትን ዘላ። ንነዊሕ 
ዓመታት እቲ ዝደኸመ ክፋል እዛ ጋንታ 
ምዃኑ ዝግለጽ መስመር ምክልኻል ከኣ፡ 
ብዘይምህላው እዚ ተጻዋታይ ዝይዳ ንጸገም 
ተቓሊዑ ኣሎ። 
  ማድሪድ፡ ወላ’ኳ ንወሰንቲ ተኸላኸልታ 

ብምኽሳራ ንኣከፋፈልታ ቾመኒን ቫልቨርደን 
ናብ ምክልኻል መሊሳ እንተተጻወተት፡ 
ሰንኰፍነት መስመር ምክልኻል ሲቲ እዩ ግና፡ 
ዓቢ ኣርእስቲ ኮይኑ ሓሊፉ።
  በዚ ኮይኑ በቲ፡ ሲቲ፡ ዝመጽእ ረቡዕ ናብ 

ማድሪድ ተጓዒዛ ነዚ ውጽኢት ክትቅይሮ 
እንተዘይክኢላ፡ ብኣጋኡ ካብ ሻምፕዮንስ 
ሊግ ክትግለፍ እያ። ኣብዚ ወቕቲ ዝተርፋ 
ውድድር ከኣ፡ ንዓመታ ኣብ ሻምፕዮንስ 
ሊግ ንምስታፍ ሎሚ ኣብ ፕሪመር ሊግ 
ምስ ቀዳሞተ ኣርባዕተ ምውዳእ፡ ከምኡ’ውን 
ዋንጫ ኤፍ.ኤ ካፕ እዩ። እንተ’ቲ ኣብ 
ዝኸዳ ጋንታ ዕዉት ግዜ ዘሕልፍ ዓላሚኣ 
ፐፐ ጓርድዮላ፡ ነዚ ኣጋጢሙዎም ዘሎ ጸገም 
መፍትሒ ዝሰኣነሉ እዩ ዝመስል።



ሓዳስ   ኤርትራ

ዜና ወጻኢዜና ወጻኢዜና ወጻኢዜና ወጻኢ

ቀዳማይ ሚኒስተር እስራኤል ንሓማስ የጠንቅቕቀዳማይ ሚኒስተር እስራኤል ቤንያሚን 
ናታንያሁ፡ ምንቅስቓስ ሓማስ ነቶም ዝተረፉ 
ጅሆ ሒዝዎም ዘሎ እስራኤላውያን 
ክሳብ ዝመጽእ ቀዳም ናጻ እንተዘይለቒቑ፡ 
ውግእ ወሽመጥ ቓዛ ዳግማይ ከምዝጅምር 
የጠንቅቕ ኣሎ።
ሓማስ ፡ ነቶም ጅሆ ሒዝዎም ዘሎ 

እስራኤላውያን ናጻ ናይ ምልቃቕ 
ውሳነኡ ከምዘቋረጾ ዝሓለፈ ሰኑይ ድሕሪ 
ምሕባሩ፡ ናታንያሁ ንሰራዊት ሃገሩ 
ኣብ ቓዛ ሓድሽ ወተሃደራዊ ስርሒት 
ንምክያድ ኣብ ተጠንቀቕ  ክጸንሕ ትእዛዝ 
ከምዘመሓላለፈ’ዩ ዝሕበር ዘሎ።
ናታንያሁ ብተወሳኺ፡ “ሓማስ ምስ 

እስራኤል ንዝተኸተመሉ ስምምዕ ምቁራጽ 

ተዅሲ ጥሒሱ ጅሆታት ምፍታሕ 
ኣቋሪጹዎ ኣሎ” ብምባል፡ ውሳነኡ ኣብዘን 
ቀረባ መዓልታት እንተዘይቀይሩ፡ እቲ ጉጅለ 
ክሳብ ምሉእ ብምሉእ ዝድምሰስ ሃገሩ 
መጥቃዕቲታታ ዳግማይ ከምእትቕጽሎ 
ኣጠንቂቑ።
እዚ ከምዚ ኢሉ እንከሎ፡ ፕረዚደንት 

ሕቡራት መንግስታት ኣመሪካ ዶናልድ 
ትራምፕ፡ ኣብ ወሽመጥ ቓዛ ዝነብሩ ኣስታት 
2 ሚልዮን ፍልስጤማውያን ናብ ግብጺን 
ዮርዳኖስን ክግዕዙ ንዘቕረቦ ጻውዒት፡ ሓማስ 
ብትሪ ከምዝዀነኖ ይገልጽ ኣሎ።
ብዘይካ’ዚ፡ ኩለን ሃገራት ምዕራብ’ውን 

ንመግለጺ ትራምፕ ብትሪ ክኹንና እንከለዋ፡ 

ውድብ ሕቡራት ሃገራት ድማ፡ ብኣስገዳድ 
ዝዀነ ዜጋ ካብ ሃገሩ ክመዛበል ኣብ ትሕቲ 
ኣህጉራዊ ሕጊ ፍቑድ ከምዘይኮነ ኣጠንቂቑ።
እቲ ኣብ ሓደጋ ኣትዩ ዘሎ ስምምዕ 

ምቁራጽ ተዅሲ፡ ብመንጎኝነት ኣመሪካ፡ 
ቀጠርን ግብጽን ክድሕን ዝጸውዐ ላዕለዋይ 
ኣዛዚ ምንቅስቓስ ሓማስ ባስም ናዒም 
ብወገኑ፡ እስራኤል ነቲ ስምምዕ ብምጥሓስ፡ 
ናብ ወሽመጥ ቓዛ ሰብኣዊ ሓገዛት ከይኣቱ 
ከልኪላ ከምዘላ ወቒሱ።
ብመሰረት ጸብጻባት፡ እስራኤል ኣብ 

ወሽመጥ ቓዛ ብዘካየደቶ ኣልማሚ 
ደብዳብ፡ ኣስታት 48,810 ፍልስጤማውያን 
ተቐቲሎም።

ሚርያም ኣብርሃምሚርያም ኣብርሃም

ዮርዳኖስ፡ ካብ ቓዛ 2 ሽሕ ህጻናት ከምእትወስድ ኣፍሊጣ
ንጉስ ዮርዳኖስ ዓብዱላህ ካልኣይ፡ ኣብ 

ወሽመጥ ቓዛ ብሕማም ተወጺዖም 
ንዘለዉ ኣስታት 2 ሽሕ ህጻናት ናብ 
ሃገሩ ክወስድ ምዃኑ፡ ኣብ ሕቡራት 
መንግስታት ኣመሪካ ምስ ፕረዚደንት 
ዶናልድ ትራምፕ ኣብ ዝገበሮ ርክብ 
ኣፍሊጡ።
ንጉስ ዓብዱላህ ምስ ፕረዚደንት 

ትራምፕ ኣብ ቤት-ጽሕፈት ዋይት 
ሃውስ ኣብ ዘካየዶ ርክብ፡ ነቲ ትራምፕ 
ዘቕረቦ - ፍልስጤማውያን ነበርቲ ቓዛ 
ናብ ግብጺን ዮርዳኖስን ክግዕዙ ዝጠልብ 

ሓሳብ ከምዘይቅበሎ’ዩ ዘነጽር።
እንተኾነ፡ እቶም ተወጺዖም ዘለዉ 

ህጻናት ግቡእ ሕክምና ንክረኽቡ ሃገሩ 
ክትቅበሎም ድልውቲ ከምዘላ፡ እቲ ንጉስ 
ኣፍሊጡ።
ትራምፕ ብወገኑ፡ ዮርዳኖስ ምስ ግብጺ 

ተሓባቢራ፡ ነቶም ፍልስጤማውያን 
ናይ ምግዕዓዝ መስርሕ ብዓወት 
ክትፍጽሞ ከምእትኽእል 99 ሚእታዊት 
ከምዝተኣማመን ብምግላጽ፡ ንጉስ 
ዓብዱላህ ነቲ ጉዳይ ዳግመ-ግምት 
ክገብረሉ ጸዊዑ።

ኣብ ዮርዳኖስ ልዕሊ 2 ሚልዮን 
ፍልስጤማውያን ስደተኛታት ከምዘለዉ 
ዝጠቐሰ ንጉስ ዓብዱላህ፡ ሃገሩ 
ተወሳኺ ቁጽሪ ስደተኛታት ክትቅበል 
ከምዘይትኽእል እዩ ዝገልጽ።
ትራምፕ፡ ኣመሪካ ንወሽመጥ ቓዛ 

ብምቁጽጻር፡ ኣብኡ ዘለዉ ፍልስጤማውያን 
ናብ ጎረባብቲ ሃገራት ዮርዳኖስን ግብጺን 
ከተግዕዞም ሓሳብ ከምዘለዋ ዝሕብር 
መግለጺታት ድሕሪ ምሃቡ፡ ማሕበረ-ሰብ 
ዓለም በቲ መግለጺታት ሰንቢዱ ከምዘሎ 
እዩ ዝሕበር።

ብሪጣንያ፡ ንስደተኛታት ዜግነት ምሃብ ደው ኣቢላ 

መንግስቲ ብሪጣንያ፡ ብዘይሕጋዊ ኣገባብ 
ናብታ ሃገር ንዝኣትዉ ስደተኛታት፡ ኣብ 
ትሕቲ ዝዀነ ይዅን ኩነታት ዜግነት 

ናይታ ሃገር ከምዘይህብ 
ሓቢሩ።
ብመሰረት’ቲ ኣውጺኡዎ 

ዘሎ ሓድሽ ሕጊ፡ ኣብ 
ጀላቡን ንኣሽቱ መካይንን 
ተሓቢኦም ናብ ብሪጣንያ 
ዝኣትዉ ዘለዉ ብኣሽሓት 
ዝቑጸሩ ዘይሕጋውያን 
ስደተኛታት፡ ንዘቐርብዎ ናይ 
ዜግነት ጠለብ ከምዝነጸጎ 
ገሊጹ።
ብመሰረት እቲ ሓድሽ 

ሕጊ፡ ናብታ ሃገር ብዘይ 
ቪዛ ወይ ብባሕሪ ዝኣተወ፡ ከምኡ’ውን 
ብኢሚግሬሽን ከይሓለፈ ኣብታ ሃገር 

እግሩ ዘንበረ ዝዀነ ስደተኛ፡ ዘቕርቦ ሕቶ 
ዜግነት ድሕሪ 10 ለካቲት ብቐጥታ ንጹግ 
ምዃኑ ተፈሊጡ ኣሎ።   
ቤት-ምኽሪ ስደተኛታት ብሪጣንያ፡ እቲ 

ሕጊ ብውሕዱ ን71 ሽሕ ስደተኛታት 
ዜግነት ብሪጣንያ ካብ ምርካብ ክዕንቅጽ 
ከምዝኽእል ሓቢሩ።
በቲ ካብ ዝሓለፈ ሰኑይ ኣትሒዙ 

ተግባራዊ ከምዝኾነ ዝተነግረሉ ተሪር 
ሕጊ፡ እቶም ኣቐዲሞም ብተመሳሳሊ 
ኣገባብ ኣትዮም ናይ ዜግነት ሕቶ 
ዘቕረቡ ስደተኛታት’ውን፡ ጉዳዮም ካብታ 
ዝኣተዉላ ዕለት ድሕሪ 10 ዓመት ክረአ 
ከምዝጅምር እዩ ዝግለጽ ዘሎ።

ዜጋታት ደሴታት ሰሎሞን፡ ናይ ዝተበከለ 
ከባቢኦም ካሕሳ ይጠልቡ

ኣብ ሓንቲ ካብ ደሴታት ሰሎሞን ዝኾነት 
‘ደሴት ሪነል’ ዝነብሩ ዜጋታት’ታ ሃገር፡ 
ገማግም ባሕሪ ናይታ ደሴት ኣብ 2019 

ካብ ሓንቲ ዝጠሓለት መርከብ ብዘለሓዀ 
ነዳዲ ብምብካሉ ካሕሳ ይጠልቡ ምህላዎም 
ተሓቢሩ።
ኣብቲ እዋን፡ ኣብ ደሴት ሪነል ብዝተኸስተ 

ብርቱዕ ህቦብላ እታ መርከብ ድሕሪ 
ምግምጣላ፡ ጽዒናቶ ዝነበረት ኣስታት 300 
ቶን ነዳዲ ናብቲ ባሕሪ ከምዝፈሰሰ እዩ 
ዝግለጽ።
በዚ ኸኣ፡ ንዝሓለፈ 6 ዓመታት፡ ነበርቲ 

ናይ’ታ ደሴት ጥዕናኦም ዘይተረጋገጹ ዓሳ 
ክምገቡን፡ ውሑስ ዘይኮነ ማይ’ውን ክሰትዩን 
ከምዝጸንሑ ብምሕባር፡ ኣምሳያኡ ካሕሳ 
ክኽፈሎም ግድን ምዃኑ ኣስሚሮምሉ።

ንሳቶም ብተወሳኺ፡ ድሕሪ’ቲ ዝተኸስተ 
ሓደጋ፡ ቆልዑ ብናይ ቆርበት ሕማም 
ክሳቐዩ ከምዝጀመሩ፡ ኣብታ ደሴት ዝርከቡ 

ኮራላት፡ ዓሳታትን ሾራን ድማ ኣብ ሓደጋ 
ከምዝወደቑ እዮም ዝገልጹ።
ተበኪሉ ዘሎ ማይ ናይታ ደሴት ንክነጽህ 

ብውሕዱ 130 ዓመታት ከምዘድልዮ 
ዝሓበሩ ክኢላታት ኣከባቢ ብወገኖም፡ 
እቲ ሓደጋ ሓደ ካብ’ቶም ኣብ ሰላማዊ 
ውቅያኖስ ዝኸፍአ ብከላ ማይ ዘስዓቡ 
ዓበይቲ ሓደጋታት ምንባሩ ኣመልኪቶም።  
ደሴት ሪነል፡ ሓንቲ ካብ’ተን 900 

ዝበጽሓ ደሴታት ሰሎሞን ኮይና፡ ብዘለዋ 
ስነ-ሂወታዊ ብዙሕነት፡ ኣብ 1998 
ኣብ መዝገብ ዓለማዊ ውርሻ (ዩነስኮ) 
ከምዝሰፈረት ጸብጻባት ይጠቕሱ።

ኣንጎላ - ብሕማም ሸሮኽ ልዕሊ 110 ሰባት ሞይቶም
ኣብ ኣንጎላ፡ ካብ ዝሓለፈ ወርሒ 

ጥሪ ንደሓር ጥራይ ብሕማም ሸሮኽ 
ልዕሊ 110 ሰባት ከምዝሞቱን፡ ካልኦት 
ኣስታት 3,400 ሰባት ድማ በቲ 

ሕማም ከምእተለኽፉን፡ ሚኒስትሪ 
ጥዕና ናይ’ታ ሃገር ሓቢሩ።
ካብ መጀመርታ ናይዛ ወርሒ 

ኣትሒዙ፡ ኣብታ ሃገር መዓልታዊ 
ኣስታት 100 ሓድሽ መልከፍቲ 
ይምዝገብ ከምዘሎ ዝጠቐሰ እቲ 
ሚኒስትሪ፡ እቲ ጉዳይ ኣሻቓሊ እናኾነ 
ይመጽእ ምህላዉ ገሊጹ።
እቲ ሕማም ናብ ሰፊሕ ከባቢታት 

እታ ሃገር ተላቢዑ ብምህላዉ ድማ፡ 
ዜጋታት ኣብ ምንቅስቓሳቶም ልዑል 
ጥንቃቐ ክገብሩ እቲ ሚኒስትሪ 
ኣተሓሳሲቡ።
ብመሰረት ጸብጻባት፡ ኣብታ ሃገር 

ዛጊት ኣስታት 925 ሽሕ ሰባት፡ ክታበት 
ሕማም ሸሮኽ ወሲዶም ኣለዉ።

ብጉድለት ጽሬት፡ ዘይግቡእ 
ኣጠቓቕማ ዓይኒ ምድሪ፡ ጽሬቱ 
ዘይተሓለወ መግቢን ማይን ዝብገስ 
ሕማም ሸሮኽ፡ ኣብ ኣፍሪቃ ዓመታዊ 
ብኣሽሓት ዝቑጸሩ ዜጋታት ከምዝለክፍ 

እዩ ዝግለጽ።
ንኣብነት ኣብ 2023፡ ኣብ ኣፍሪቃ 

ልዕሊ 40 ሽሕ ሰባት በቲ ሕማም 
ክልከፉ እንከለዉ፡ ካብኦም ልዕሊ 1,700 
ከምዝሞቱ ጸብጻባት ጥዕና የመልክቱ።

